
ትማሊ እያ ንሎሚ ፈጢራታ!ትማሊ እያ ንሎሚ ፈጢራታ!
ሳላ ጥርሶሳላ ጥርሶ

ኣብ ኣካላት ጽቡቕ ስምዒት ኣብ ኣካላት ጽቡቕ ስምዒት 
ዝፈጥሩዝፈጥሩ

ጥዕና ኣእምሮ - ጥዕና መላእ ጥዕና ኣእምሮ - ጥዕና መላእ 
ኣካላት!ኣካላት!

ገጽ  7ገጽ  7

ጨ/ትምህርቲ ዞባ ማእከል፡ ንጥፈታት ዓመተ-ትምህርቲ 2023/2024 ገምጊሙ

ጨንፈር ሚኒስትሪ ትምህርቲ ዞባ 
ማእከል፡ ብ27 ነሓሰ - ንጥፈታት ዓመተ-
ትምህርቲ 2023/2024 ዝገምገመ ርክብ 
ኣካዪዱ።
ሓላፊ’ቲ ጨንፈር መምህር በላይ 

ሃብተጋብር፡ እቲ ዕለማ - ዝነበረ 
ድኽመታትን ብልጫታትን ብውድዓዊ 

ኣገባብ ገምጊምካ፡ ትምህርቲ ብዓይነት 
ብምምሕያሽ ውጽኢት ክብ ንምባል 
ከምዝዀነ ገሊጹ።
መምህር በላይ፡ ኣብ መባእታ ካብ 

ዝተመዝገቡ 73,375 ተመሃሮ - መጠን 
ምቁራጽ 0.9 ሚእታዊት፣ መጠን 
ምሕላፍ 95 ሚእታዊት ከምዝነበረ፣ 

እዚ ምስ ናይ ዓመተ-ትምህርቲ 
2022/2023 ክወዳደር እንከሎ ድማ፡ 
መጠን ምትራፍ ብ4.1 ሚእታዊት 
ክንኪ እንከሎ፡ መጠን ምሕላፍ ብ4.3 
ሚእታዊት ከምዝዓበየ ሓቢሩ።
ኣብ ማእከላይ ደረጃ ካብ ዝተመዝገቡ 

40,617 ተመሃሮ - እቶም 87.8 

ሚእታዊት ከምዝሓለፉ፣ 
ኣብ ካልኣይ ደረጃ ካብ 
ዝተመዝገቡ 31,937 
ድማ - መጠን ምሕላፍ 
87.5 ከምዝነበረ እውን 

ዘርዚሩ።
ሓለፍቲ ኣሃዱታትን ንኡሳን ዞባታትን 

ድማ፡ ኣብ ምምሕዳራውን ሞያውን 
መዳያት፣ ንጥፈታት ባህልን ስፖርትን፣ 
ከምኡ’ውን ኣብ ምትእትታው ብቪድዮ 
ዝተሰነየ ኣገባብ ኣመሃህራ ዝምልከት 
ጸብጻብ ከቕርቡ እንከለዉ፡ ኣብ መጻኢ 

ዝሓሸ ውጽኢት ንምምዝጋብ ብዕቱብ 
ከምዝስራሕ ገሊጾም።
ኣብ መወዳእታ፡ ወኪል ክፍሊ 

ሓፈሻዊ ትምህርቲ - ዳይረክተር 
ጨንፈር ምክትታልን ምርግጋጽን 
ብቕዓት ትምህርቲ መምህር ኣብርሃም 
ተኽለ፡ ተመዝጊቡ ዘሎ ዘተባብዕ 
ውጽኢት ዝያዳ ሓላፍነት ዘሰክም 
ምዃኑ ብምጥቃስ፡ ውህደት ናይ 
ኩሎም ኣካላት ብሓፈሻ፣ ዝምድና 
ወለድን ኣብያተ-ትምህርትን ድማ 
ብፍላይ ክሕይል ተላብዩ።

ማ/ስ/ሓ/ፖሊስን ጸጥታን 30 
ኣባላት ፖሊስ ኣሰልጢኑ

ፖሊስ ኤርትራ፡ ኣብ ማእከል ስልጠና 
ሓይልታት ፖሊስን ጸጥታን ደቀምሓረ 
ንሓደ ወርሒ ብኣሰራርሓን ኣተሓሕዛን 
መዝገብ ብክልሰ-ሓሳብን ግብርን ዘሰጠኖም 
30 ኣባላት - ብ27 ነሓሰ ኣመሪቑ።
ኣብ’ቲ ማእከል ሓላፊ ጨንፈር ፖሊሳዊ 

ትምህርቲ ሜጀር ዓንዶም መሓሪ፡ 
ሰልጠንቲ ኣብ ኩለን ዞባታት ካብ ዝርከባ 
መደበራት ፖሊስ ዝተዋጽኡ ምዃኖም 
ብምሕባር፡ ንጥፈታት መደበራት ፖሊስ፡ 
ኣሰራርሓን ኣተሓሕዛን መዛግብቲ፡ ሕጊ፡ 
ስነ-ምግባር፡ ህዝባዊ ርክባት፡ ከምኡ’ውን 
ምምካት ድራግን ናርኮቲክስን ዘጠቓለለ 
ትምህርቲ ከምዝቐሰሙ ገሊጹ።

ኣብ’ቲ ስነ-ስርዓት፡ ኣዛዚ መሰልጠኒ 
ማእከል ሓይልታት ፖሊስን ጸጥታን 
ብርጋዴር ጀነራል ኣደም ኮኰል፡ ምክትል 
ኣዛዚ’ቲ ማእከል ኮሎኔል ዘርኣይ ቃልኣብ፡ 
ከምኡ’ውን ሓላፊ ንኡስ ጨንፈር 
ምምሕዳር ፖሊስ ኤርትራ ሌተና ኮሎኔል 
ሃይለ በርሀ፡ ንሰልጠንቲ ወረቐት ምስክር፣ 
ጸብለልታ ንዘርኣዩ ድማ ናይ መተባብዒ 
ሽልማት ዓዲሎም።
ብሪጋዴር ጀነራል ኣደም ኮኰል ኣብ 

ዝሃቦ መዛዘሚ ቃል፡ ሰልጠንቲ ዝቐሰምዎ 
ትምህርቲ ኣብ ቦታ ስራሕ ብቐጻሊ 
ስራሕን ጻዕርን ከማዕብሉዎን ናብ ካልኦት 
ከመሓላልፉዎን ተላብዩ።

ዓንሰባ -  ‘ንቕሓት’ ኣብ ኣጠቓቕማ መድሃኒት ንምብራኽ ይስራሓሉ
ኣብ ዞባ ዓንሰባ፡ ንቕሓት ሕብረተ-

ሰብ ኣብ ኣጠቓቕማ መድሃኒት ክብ 
ንምባል ይስራሕ ከምዘሎ፡ ኣብ ጨንፈር 
ሚኒስትሪ ጥዕና ሓላፊ ኣገልግሎት 
መድሃኒት ኣቶ ሓጐስ ዘርኣሃይማኖት 
ገሊጹ።
ብበዓል ሞያ ዘይተኣዘዘልካ መድሃኒት 

ምውሳድ፣ ኣብ ዝእዘዘልካ መድሃኒት 
እውን ሸለልትነት ምርኣይ - ሳዕቤናቱ 
ከቢድ ምዃኑ ዘዘኻኸረ ኣቶ ሓጐስ፡ 

ዜጋታት ኣብ ኣጠቓቕማ፡ ኣተዓቓቕባን 
ባህሪን መድሃኒት ንዝወሃቦም ሞያዊ 
ምኽሪ ብዕቱብ ክትግብሩ ተላብዩ።
በዘልማድ “እፈልጦ እየ፡ ሕማመይ 

ቀሊል እዩ. . .” እናተባህለ፡ ብዘይ 
ኣፍልጦ ሰብ-ሞያ መድሃኒት ምውሳድ 
ክውገድ፣ ብመንገዲ ቤተ-ሰብ ይኹን 
ብዓርከ-መሓዛ ካብ ወጻኢ ዝለኣኽ 
መድሃኒት ቅድሚ ምጥቃምካ - ንበዓል-
ሞያ ምውካስ ከምዘድሊ ኣገንዚቡ።

ኣብ ሆስፒታል ከረን ዝሰርሑ 
ሞያውያን እውን፡ ዝተኣዘዘልካ 
መድሃኒት ብግቡእ ዘይምክትታል፣ 
‘ኣይሰርሓለይን ዘሎ’ እናበልካ ብኢደ 
ወነንካ ምቊራጽ. . . ካብ’ቶም 
ዝውቱራት ጉድለታት ከምዝዀኑ 
ገሊጾም።
ኣገልግሎት መድሃኒት ዞባ ዓንሰባ፡ 

ን37 ትካላት ጥዕና ኣገልግሎት ዝህብን 
ዝከታተልን ኣካል ጨንፈር ሚኒስትሪ 
ጥዕና እዩ።

ስእሊ - ጎይትኦም ሞጎስ 

 ስእሊ - ብዙቤር ስዒድ

ሄኖክ፡ ሳልሳይ ኣትዩሄኖክ፡ ሳልሳይ ኣትዩ

ብዘይካ ሰኑይ መዓልታዊ እትሕተም ጋዜጣብዘይካ ሰኑይ መዓልታዊ እትሕተም ጋዜጣ
ዋና ኣሰናዳኢ

ኣስፍሃ ተኽለማርያም

ምክትል ኣሰናዳኢ
 ብርሃነ ምሕረትኣብ

ቍ.ስ 116266 / 201820 (256)

ቦርድ ምስንዳእ

ዮሴፍ ሃይለማርያም
ምሉእብርሃን ሃብተገብርኤል

ተስፋኣለም የማነ
ተስፋልደት መብራህቱ

ቍ.ስ 201820 (250) 
ፋክስ. 127749 - ቍ.ሳ.ጶ. 247

ምዝርጋሕ ጋዜጣ 
ቍ.ስ.200454-07121322

ምልክታ 
ቍ.ስ. 125013 - ቍ.ሳ.ጶ. 1284

ለይ-ኣውት
ፍርቱና ኤፍሬም 

ትንሱእ ፍስሃየ

ሳምራዊት ሃብተ

ትማሊ እያ ንሎሚ ፈጢራታ!ርእይቶ

መበገሲ ጽሑፈይ፡ ኣብ’ዚ ወርሒ’ዚ 
ኣብ ቀጽሪ ኤክስፖ-ኣስመራ ካብ ዕለት 
10/08/2024 ክሳብ 18/08/2024 
ዝተኻየደ ፈስቲቫል ኤርትራ 2024 
ምርኩስ ብምግባር እዩ። ምስ ብዓልቲ-
ቤተይ፡ ኣብ ውሽጢ ቀጽሪ ኤክስፓ 
ዑደት እናኣካየድና እንከለና ፍሉይ 
ጦብላሕታ ተሰሚዑና። ጦብላሕታይ፣ 
ኣብ ውሽጢ 9 መዓልቲ ልዕሊ 400,000 
ካብ ውሽጥን ወጻእን ዝመጽኡ ሰባት 
ዝተሳተፍዎ ፈስቲቫል ዝነበረ ውህደት፡ 
ቅሳነት፡ ርግኣት፡ ሕውነት፡ ፍቕሪ፡ ስኒት፡ 
ሰላም ኣብ ውሽጢ ቀጽሪ ኤክስፖ እዩ። 
ምንጪ ናይ’ዚ ኣብ ሃገርና ዘሎ ጸጋ 
እንታይ እዩ ኢለ እውን ክመራመር 
ጀሚረ።
ሓሳባተይ ካብ ቀጽሪ ኤክስፖ 

ብምውጻእ፣ ኣብ ኩለን ዝሓለፋ ሃገራዊ 
በዓላትና - ማለት መዓልቲ ናጽነትን 
መዓልቲ ሰማእታትን እውን ሓደ ብሓደ 
ክዝክረን ፈቲነ። ህዝብና ልክዕ ከም ሓደ 
ዕሉም ወተሃደር ብሓንቲ ምንፋሕ ፊስካ 
ተወዲቡ፡ ብሓደ ልቢ ከም ዝጐዓዝ 
ዝገበረ ምስጢር እንታይ እዩ ኢለ 
ሓሲበ። መልሲ ናይ’ዚ ብሓጺሩ ኣብዚ 
ዓምዲ’ዚ ዝግለጽ እኳ እንተዘይኮነ፣ 
ሕመረት ናይ’ቲ ጉዳይ ኢለ ዝኣምነሉ 
ክጽሕፍ።
ሕመረት ናይ’ዚ ተፈጢሩ ዘሎ ሰላምን 

ርግኣትን እንታይ እዩ? ምስጢር ናይዚ 
ዓወት እዚኸ እንታይ እዩ? ንምዕቃቡ 
እንታይ ክግበር ኣለዎ? ዝብሉን ካልኦት 
ሕቶታትን ክለዓሉ ባህርያዊ እዩ።
ናይ ዕድመ ብዓል ጸጋን ኣቦን ዝኾኑ 

መምህር ሓጐስ ወልደሩፋኤል፡ ኣብ 
ሓደ ኣጋጣሚ ዘዕለሉኒ ክገልጸልኩም። 
ንሶም ዝበልዎ ከም ዘለዎ ክጠቕሶ፣ 
“ወዲ-ሰብ ሰብ ዘብሎ ሰለስተ ነገራት 
ኣገናዚቡ ምስ ዝኸይድ እዩ። ንሳተን 
ድማ - ‘ትማሊ’ እንታይ ከም ዝነበረ 
ግንዛበን ምስትምቓርን ክህልዎ፣ ‘ሎሚ’ 
ከም ዘላታ ብውዱዕ መንገዲ ክርእያ፣ 
‘ጽባሕ’ እውን እንታይ ክመጽእ ከም 
ዝኽእል ክሓስብ ኣገዳሲ እዩ” ኢሎም።
እዛ ኣብነት እዚኣ ኣቕሪበያ ዘለኹ፣ 

ነተን ኣቕሪበየን ዘለኹ ሕቶታት 

ክትምልሰለይ ስለ እትኽእል እዩ። 
ምኽንያቱ፡ ትማሊ ረሲዕካ ንሎሚ 
ጥራይ ክትገልጻ እንተፈቲንካ፡ ኣብ 
ግጉይ መደምደምታ ኢኻ እትበጽሕ። 
ንትማልን ሎምን ካብ ባዕላውነት ወጻኢ 
ብውዱዕ እንተ ዘይተንቲንካየን፣ ንጽባሕ 

ከም’ቲ ዝድለን በቲ ዝግባእን ክትዕወተላ 
ኣይትኽእልን ኢኻ።
ምስጢር ናይ’ዚ ሕጂ ጨቢጥናዮ 

ዘሎና ዓወታት፡ ካብ ትማሊ እዩ ዝብገስ። 
ትማሊ ክንብል እንከሎና፡ ካብ ሕብረተ-
ሰብና ኢና እንነቅል። ዘመናት ዘቚጸረ 
ምዕቡል ባህሊ ሕብረተ-ሰብ ኣሎና። 
ሰረት ናይ ሕጂ ዘሎ - ምትሕልላይ፣ 
ፍቕሪ፡ ስኒት፡ ሓድነት፡ ቅሳነት ወዘተ፡ 
ካብ ኣቦሓጎታትናን እኖሓጎታትናን 
ዝተወርሰ እዩ። ቃል-ዓለም ዘየድልዮ 
ምዕቡል ባህሊ ኣሎና። 
 ኣብ’ዚ ብዙሕ ክትንተን ዝኽእል 

ስለዘሎ ከይነውሓና ከቋርጾ። ካብ’ዚ 
ሕብረተ-ሰብ እዚ ዝበቘለ - ናብ ህዝባዊ 
ግንባር ሓርነት ኤርትራ ክወስደኩም።
ሕመረት ዓወት ሰውራ ኤርትራ፡ 

ኣብ’ቲ ፍትሓዊ ዕላማ መሰረት ገይሩ፡ 
ንሃገራዊ ናጽነት ዝተሳላሰለ ቃልሲ 
ኢና እንረኽቦ። ነዚ ፍትሓዊ ቃልሲ 

ናብ ዓወት ንምብጻሕ ግና - ፍሉይ 
ቅዲ ምሕደራ የድሊ ምንባሩ ክፍለጥ 
ይግባእ። እዚ ኸኣ ዋላ’ኳ ብረታዊ 
ቃልሲ ሰውራ ኤርትራ ኣብ 1961 
ዓ/ም ብተ.ሓ.ኤ ይጀምር እምበር፣ 
ህዝባዊ ግንባር እዩ ፍሉይ ኣካይዳን 

ጥበብን ተኸቲሉ ኣብ ዓወት ዘብጸሖ።
ኣብ ማሕበራዊ ስነ-ፍልጠት፡ ዓወት 

ኣብ ምጭባጥ ዝለዓለ ተራ ዘለዎ 
ምሕደራ ምዃኑ ይጽቀጠሉ እዩ። 
እቲ ምሕደራ ሓያልን ኣብነታውን 
እንተኾይኑ፡ ውጽኢቱ ድማ ቀጻሊ 
ዓወትን ምዕባለን ዘመዝግብ ሓያል 
ውድብ ክኸውን ሞጎታዊ እዩ። ነዚ ሓደ 
ካብ’ቲ ብዙሕ ምስጢር ዓወት ዝኾነ ስነ-
ፍልጠታዊ ትንታነ ምርኩስ ብምግባር 
እምበኣር፡ ሓያልን ኣብነታውን ምሕደራ 
ህ.ግ.ሓ.ኤ. ነይሩ። 
እቲ ብቑዕን ውሕሉልን ምሕደራ 

ህዝባዊ ግንባር ሓርነት ኤርትራ፣ 
ንተጋዳላይ ይኹን ኣባል ሓፋሽ ውድብ 
ከም ሓደ ኣካል ኮይኑ ዝዋሳኣሉ ባህልን 
ባይታን ፈጢሩ። ተጋዳላይ ስጋ ዝለበሰ 
ሰብ ፍጡር ክነሱ፡ ምእንቲ ሃገር በጃ 
ክሓልፍ ሰገጥ ዘይብል ነገራዊ ሓይሊ 
ኮይኑ ተመልሚሉ። እዚ ኣብ ህዝባዊ 
ግንባር ዝፈረየ ዘይሃስስ ሃገራዊ ጸጋን 
ሃገራውነትን፣ ምንጩ ውሕሉል 
ምሕደራ ህዝባዊ ግንባር ሓርነት 

ኤርትራ እዩ።
ትማሊ ሃገራዊ ናጽነት ንምምጻእ 

ከቢድ መስዋእቲ ተኸፊሉ፣ ብዙሕ 
ዋጋ ተኸፊልዎ። እዛ ብብዙሕ ዋጋ 
ዝተረኽበት ሃገር ንምህናጽ ሕድሪ 
ሰማእታት ዝሕላገቱ መንግስቲ 
ተመስሪቱ። መንግስትና ሕድሪ 
ሰማእታት ብምኽባር፣ ምዕሩይ ምሕደራ 

ተኺሉ፣ ሃገራዊ ሃብቲ እውን ብማዕረ 
ከም ዝከፋፈል ገይሩ።
ምዕሩይ ምቕረሐ ሃብቲ ማለት፡ ኩሉ 

ሃገራዊ መንግስቲ ዝቐረቦ - መነባብሮ፡ 
ትምህርቲ ብናጻ፡ ሕክምና፡ መጐዓዚያ፡ 
ጽሩይ ዝስተ ማይ …. ተባጺሑ። ኩሉ 
ወዲ ሃገር ድማ ብማዕረ ይመሓደር 
ኣሎ።
ድሕሪ ናጽነት እውን ተጻብኦ 

ስለዝመጽአ፡ ሃገር ንምውሓስ ዳግማይ 
መስዋእቲ ተኸፊሉ። ነዚ ተጻብኦ 
ዝምክት ስርዓተ-ኣካይዳ ተሓንጺጹ 
ተበዲሁ። ኣብ ውሽጢ’ዚ ህሞት 
ዘሎ ምረት፣ ነዚ ናይ ሎሚ መቐረት 
ፈጢርዎ።
እዚ ኣብ ሃገርና ተፈጢሩ ዘሎ ቅሳነት፡ 

ራህዋ፡ ሰላም - ብዕድል ወይ ብሃውሪ 
ዝመጽአ ኣይኮነን። እንታይ ደኣ እዚ 
ኣብ ላዕሊ ተዘርዚሩ ዘሎን ካልእን እዩ 
መበገሲኡ። ወዲ-ሰብ ድማ፡ ነቲ ግዝያዊ 
ሽግር ጥራይ ርእዩ እንተተጓዒዙ ቅሳነት 
ኣይሓድሮን እዩ። ስለ’ዚ፡ ንትማሊ 
ብዕምቆት ተረዲእካ ኣብ ሎሚ ምንባርን 

ንርህው ጽባሕ ምሕሳብን ወሳኒ እዩ።
ዝኾነ ጉዳይ እወታውን ኣሉታውን 

ዘይብሉ የሎን። ኣብ ዓለም ንነገራት 
ኣብ እንመዝነሉ ግዜ፡ ብኹሉ ኩርንዓት 
ምርኣዩን ምምዛኑን ኣገዳሲ እዩ። ኣብ 
ጉዳይና እንተኣቲና፣ ነዚ ኣብ ላዕሊ 
ተዘርዚሩ ዘሎ ሃገራዊ ጸጋታት ዝፈጠረ 
- ዓብላሊ እወታዊ መዳይ ኣሎና። ነዚ 
እወታዊ መዳይና ብግቡእ ከነስተማቕሮ 
ተመራጺ እዩ።  
ኣብ መልሲ ናይ መወዳእታ ሕቶይ 

ክምለስ። ነዚ ኣብ ዓለም ውሑድ 
መዳርግቲ ጥራይ ዘለዎ ጸጋ ሃገርና 
ብኸመይ ንዓቅቦ እዩ። ሓንቲ ብሂል ናይ 
ሓንቲ ዓርሞሽሻዊትን ዕውትቲን ኩባንያ 
ክነግረኩም። እትኣምነሉ መትከላዊ 
ምሕደራ - “ብበጺሕናዮ ዘሎና ዕጉባት 
ኣይኮንናን፣ ንዝያዳ ዕብየት ክንሰርሕ 
ኣሎና” እዩ።
ዝኾነ እወታ ምዕቃብ የድልዮ እዩ። 

ኣብ ሃገርና ዘሎ ሰብኣዊ ጸጋታት 
ከኣ፡ ሰረት ዘለዎ ስለዝኾነ ብቐሊሉ 
ዝብረዝ ኣይኮነን። ንምዕቃቡን ቀጻልነቱ 
ንምውሓስን ዘሎኒ ርእይቶ ከቐምጥ።
ንምዕቃቡ፡ ብዙሕ ክግበር ዘለዎ 

ከምዘሎ ርዱእ እዩ። ሓደ ካብቲ ብዙሕ፣ 
ነቲ ነዚ ታሪኽ’ዚ ዝፈጠረ ኣካይዳን 
ፍጻመታትን ምስናድ እዩ። ምስናድ 
ክበሃል እንከሎ፡ ብፊልም (ቪድዮ ክሊፕ) 
ይኹን መምሃሪ መጻሕፍቲ ክዳሎ፣ 
ኣብ መሰረት ናይ ሓደ ሕብረተ-
ሰብ ዝኹስኮሰሉ - ማለት ኣብ መዋእለ 
ህጻናት፡ መባእታን ማእከላይን ኣብያተ-
ትምህርቲ ክዝርጋሕ፣ በብደረጃኡን 
ክርድኦም ብዝኽእል ቅድን ተዳልዩ 
ጽልዋ ከም ዘሕድር ምግባር።
ንኣብነት፡ ኣብ መበል 32 ዓመት ዝኽሪ 

ሃገራዊ ናጽነት ዝተኻየደ ንውሰድ። 
ኣብቲ ግዜ’ቲ ሽግ ናጽነት፡ ብምዕሩግ 
ኣቀባብላን ህዝባዊ ተሳትፎን ካብ ጫፍ 
ናብ ጫፍ ታሪኻዊ ቦታታት ኤርትራ 
ዑደት ተኻይዱላ። እቲ ኣብ’ቲ ህሞት 
እቲ ዝተኻየደ ብቅርጡው ኣቀራርባ 
ተዳልዩ ምስ ዝዝርጋሕ እምበኣር፡ 
ውጽኢታዊ ምኾነ። ከምኡ እውን፡ ናይ 
ኩለን ዝሓለፋ ህዝባዊ በዓላት፡ ትሕቲ 
ዕድመ ብዝርድእዎ ኣቀራርባ ብመስርዕ 
እንተዝዳሎ ጽቡቕ ነይሩ በሃላይ እየ።  

ግርማይ ኣብርሀግርማይ ኣብርሀ
ዓንበርበብ ሼር ካምፓኒዓንበርበብ ሼር ካምፓኒ

ዜና ዓንሰባ - ዓይነ-ስዉራን ኣብ ማሕበር ክጥርነፉ ይሕተቱ
ኣብ ዞባ ዓንሰባ ዝርከቡ ዓይነ-ስዉራን፡ 

ተጠቀምቲ ዕድላት ንምዃን ኣብ ማሕበር 
ክጥርነፉ ጻውዒት ቀሪቡሎም።
ኣቦ-መንበር ጨንፈር ሃገራዊ ማሕበር 

ዓይነ-ስዉራን ኣቶ መሓመድ-ብርሃን 
ጀማል፡ ኣባላት ብዝፍጠረሎም ዕድላት 
ቁጠባዊ መነባብሮኦም ንምምሕያሽን ሞያዊ 
ክእለቶም ንምብራኽን ቀጻሊ ጻዕሪታት 
ከምዝካየድን ገንዘባዊ ደገፍ ከምዝግበርን 
ብምሕባር፡ እቶም ጌና ኣባላት ማሕበር 
ዘይኰኑ ዓይነ-ስዉራን መጺኦም ክምዝገቡን 
ክውደቡን ኣዘኻኺሩ።

ብርክት ዝበሉ ዓይነ-ስዉራን ተጠቀምቲ 
ናይ ትምህርቲ ዕድል ብምዃን፡ ክሳብ 
ናብ ላዕለዎት ትካላት ትምህርቲ 
ዝበጽሑን ዝተመረቑን፡ ከምኡ’ውን ናይ 
ስራሕ ዕድል ዝረኸቡ ከምዘለዉ፡ ኣቶ 
መሓመድ-ብርሃን ብተወሳኺ ገሊጹ።
ሃገራዊ ማሕበር ዓይነ-ስዉራን፡ 

ንሓርበኛታት ስንኩላን ኲናትን 
ብዝተፈላለየ ምኽንያት ዑረት 
ዘጋጠሞም ወገናትን ዝጥርንፍ ኮይኑ - 
ኣብ ዞባ ዓንሰባ 65 ምዝጉባት ኣባላት 
ኣለዉዎ።

ጎልጅ - ጥዕና ጥሪት ንምውሓስ ጻዕሪታት ይካየድ
ኣብ ንኡስ ዞባ ጎልጅ፡ ጥዕና ጥሪት 

ንምውሓስ ብሚኒስትሪ ሕርሻ ዝተፈላለየ 
ጻዕሪታት ይግበር ከምዘሎ ተገሊጹ።
ሓኪም እንስሳ ኣቶ ሰረቐ መድሃኔ፡ 

እቲ ንኡስ ዞባ - ሰፋሕቲ መገሃጫታት 
ዝውንንን ምስ ክልተ ሃገራት ዝዋሰንን 
ብምዃኑ፡ ካብ በበይኑ ከባቢታት ዝሳግማ 
ብርክት ዝበላ ጥሪት ከምዘአንግድ፣ 
ስለ’ዚ ድማ ሓሓሊፉ ተርእዮ ሕማማት 

ከምዝኽሰት፣ ነዚ ንምክልኻልን ሳዕቤናቱ 
ንምምካትን ካብ ወርሒ ታሕሳስ 2023 
ጀሚሩ - ኣስታት 123 ሽሕ ጤለ-በጊዕን 
30 ሽሕ ከብትን ጸረ-ፍሮማይን ጉልሓይ 
መሰል ሕማምን ከምእተኸትባ ኣረዲኡ።
ሕማም ዕቡድ ከልቢ ንምግታእ እውን፡ 

ኣብ ምምሕዳራት ከባቢ ኦምሓጀር፡ 
ሳቡናይት፡ ዓድሸጋላ፡ ድሬሳ፡ ገርገፍን 
ገርሰትን፡ ንሓያሎ ኣኽላባት ክታበት 

ከምእተዋህበን ክቕጽል ምዃኑን 
ሓቢሩ።
ኣቶ ሰረቐ፡ ምስ ዘሎ ህጡር ክራማትን 

ጥዕና ጥሪት ንምውሓስ ዝግበር ዘሎ 
ጻዕሪታትን፡ ጥሪት ኣብ ጽቡቕ ኩነታት 
ከምዘለዋ፣ መገሃጫታት እውን እኹል 
ሳዕሪ ኣብቊሉ ምህላዉ ድሕሪ ምጥቃስ፡ 
ዋና ዘይብሎም ኣኽላባት ክውገዱ 
ኣተሓሳሲቡ።



ሓዳስ   ኤርትራ

ማህደር ጀጋኑማህደር ጀጋኑማህደር ጀጋኑማህደር ጀጋኑ
ሽሞንዲ ዑቕባሚካኤል ሽሞንዲ ዑቕባሚካኤል 

30 ነሓሰ 2024 - ገጽ 3 መበል 33 ዓመት ቁ.313

ሳላ ጥርሶ3ይን ናይ መወዳእታን ክፋል

ኣብ ዓንቀጽ ካልኣይ ክፋል ናይ’ዚ 
ኣርእስቲ’ዚ፡ ተጋዳላይ ገብረመስቀል 
ተኽልዝጊ ኣብ ኢድ ጸላኢ ኣብ ዝወደቐሉ 
መዓልቲ፡ ካብ ሓለቓ ሚእቲ ጥርሶ 
(ስኖም) ኣድላዪ ምትሕብባር ከም ዝረኸበ፣ 
ብድሌቱ ኢዱ ከም ዝሃበ ገይሩ’ውን 
ናብ ብ/ጀ ሑሰን ኣሕመድ ከም ዘረከቦ፣ 
ጀነራል ድማ ተመቕሊሉ ከም ዋዛ 
ገይሩ ገረመስቀል ናይ መዓስ ተጋዳላይ 
ምዃኑን ካልእን ሕቶታት ከም ዘቕረበሉ፣ 
መልሲ ገረመስቀል ድማ ሓድሽን ብዛዕባ 
ገድሊ ብዙሕ ከም ዘይፈልጥን ኰይኑ 
ከም ዝቐረበ፣ እቲ ጀነራል ግን፡ “ድሓን 
ዒራ ተኽለ ዓደን ይፈልጠኩም’ዩ፡ ንሱ 
ሓቀኛ መንነትኩም ክነግራና’ዩ” ኢሉ 
ብፍሽኽታ ምስ ተዛረበ፡ ተኽለ ዓደን 
ባዕሉ ቅድሚ ከዲዑ ናብ ጸላኢ ምእታዉ 
ንገረመስቀል ኣብ ገድሊ ይፈልጦ ስለ 
ዝነበረ’ሞ ብሰንኩ ጕዱ ከይቃላዕ ስግኣት 
ከም ዝተሰመዖ፣ ገረመስቀልን ከምኡ 
ዝኣመሰሉ ብድሌቶም ኢዶም ሂቦም 
ዝባሃሉ ተጋደልትን ካብ ግንባር ናብ 
ኣስመራ ምስ ኣተዉ ኸኣ፡ ገረመስቀል 
ንምርመራ ናብ ቃኘው ከም ዝኣተወ፣ 
ነቲ ኣብ ቃኘው ዝቐረበሉ ምርመራ፡ 
“ብድሌተይ እየ መጺአ፡ እንሀልኩም 
መጸውዕን ኣድራሻን ናይቲ ዝተቐበለኒ 
ኣሃዱ ኣብዮታዊ ሰራዊትን ስም ዘዘራረበኒ 
ሞቶ ኣለቃን” እናበለ፡ ሞቶ ኣለቃ ጥርሶ 
ካብ ዘማልኦ ደብዳበ መጸውዒታት ኣሃዱ 
ሰራዊት ጸላኢ ወሲዱ ከም መረጋገጺ 
ኣብነት ከም ዘቕረበን እቲ መርማሪ’ውን 
በቲ ዝቐረበሉ መረጋገጺ ኣሚኑ፡ 
ንገረመስቀል ናብ ተሃድሶ ወዶገባ ላጌቶ 
ከም ዝመርሖን ገሊጽና ኔርና። መቐጸልታ 
ናቱ እንሆ፤  

ናብ ሰንበል - ቤት ማእሰርቲ ካብ 
ምእታውን ካብ ምርሻንን ክልተ 
ዓበይቲ መሰናኽል ስለ ዝሰገርኩ እኳ 
ሩፍታ ክስማዓኒ እንተ ጀመረ፡ ተኽላይ 
ዓደን ከይረኽበኒ ግን፡ ገና ካብ ስግኣት 
ኣይተገላገልኩን። ንሱ፡ ኣብ ኢዶም 
ዝተመዝገበ ፋይለይን እቲ ንሱ ኣብ 
ገድሊ ዝፈልጦ ታሪኸይን ብምንጽጻር 
ምትላል ከም ዝገበርኩ ፈሊጡ እንደገና 
ናብ ምርመራ ከእትወኒ ይኽእል እዩ።
ኣብቲ ተሓድሶ፡ ሰሉስን ሓሙስን ክልተ 
መዓልታት ኣብ ሰሙን ናይ ምንቕቓሕ 
መደባት ነበራና። ኣብታ ቀዳመይቲ 
መዓልቲ እናፈራሕኩ ተሳቲፈ ነይረ። 
ነፍሲ-ወከፍ ወዶገባ ኣብቲ ኣኼባ ኣንጻር 
ሻዕብያን ደገፉ ንመንግስትን ክምድር 
ኣለዎ። ደው ኢሉ ኸኣ እዩ ዝዛረብ። 
እቲ መደረ ከከም ኣድላይነቱ ተሰኒዱ 
ናብ መራኸቢ ብዙሓን ይለኣኽ። ኣብቲ 
ኣኼባ ተሳትፎኻ ትሑት ምስ ዝኸውን 
ድማ፡ ኣብ ዓይኒ ጥርጣረ ትኣቱ። ከም 
ሳልሳይ፡ ተኽላይ ዓደንን ተኪኤ ቀሺን 
ኣብ ቅድሚት ኮፍ ኢሎም ስለ ዝዕዘቡኻ፡ 
ጸላኢ ነቲ መድረኽ ከም መንፊት እዩ 
ዝጥቀመሉ። ግን፡ ብዕድል ተኽላይ ኰነ 
ተኪኤ ቐሺ ኣብታ ቀዳመይቲ መዓልቲ 
ኣኼባ ኣይመጽኡናን። እቲ ናይ ምምዳር 
መደብ’ውን ኣብ ኵሉ ከይበጽሐ በቶም 
ቀዳሞት ዝተዛረቡ ተዛዘመ። 
ኣብታ ዝቐጸለት መደብ ናይ ምንቕቓሕ 
መዓልቲ ግን፡ ንከተማ መውጽኢ ካርድ 
ንጕጅለና ስለ ዝተዓደለ ኣይተሳተፍኩን። 

ንምሸቱ “ከመይ ወዓለ ትምህርቲ?” ኢለ 
እንተ ሓተትኩ ኸኣ፡ “ወዲ-ቐሺ መጺኡ 
ነይሩ፡” ኢሎምኒ። ተኪኤ ቐሺ እውን 
ኣብ ህዝባዊ ግንባር ክሳብ ደረጃ ሓላፊ 
ቦጦሎኒ በጺሑ ዝነበረ ዀይኑ፡ ኣብ ግዜ 
ምዝላቕ ንጸላኢ ኢዱ ዝሃበ (ወዶገባ) 
እዩ። እዚ ሰብ’ዚ እውን ሃጓፍ መከላኸሊ 
መስመርን ድኹም ጐድንን ተጋደልቲ 
ስለ ዝፈልጥ፡ ኣብ ግዜ ሓምሻይ ወራር 
ንሰራዊት ጸላኢ መሪሑ ብምምጻእ 
ብዅሊት ክወቕዓ ዝፈተነ ነበረ። 
ኣብ ኣብያተ-ማእሰርቲ ስርዓት ደርግ 
እናመጽአ’ውን ከም ተኽላይ ዓደን ኣብ 
ልዕሊ ምሩኻት ተጋደልትን ናይ ፖለቲካ 
እሱራትን ራዕዲ ክፈጥር ይፍትን ነበረ።
በዓል ወዲ-ቐሺ ናብ ቦታ ተሃድሶ 
ይመጽኡ ከም ዘለዉ ምስ ፈለጥኩ 
እምበኣር’የ ኣብታ መደብ ንኸይሳተፍ 
ዝተበላሓትኩ። ንሓንቲ መውጽኢ ካርድ 
ብሕሳብ ክልተ ብር እናገዛእኩ ካብቶም 
ብጾተይ ኣከብኩ’ሞ፡ ኣብ ግዜ ትምህርቲ 
ንኸተማ እናወጻእኩ፡ ኣብቲ መደብ 

ምንቕቓሕ ከይተሳተፍኩ ሰለስተ ወርሒ 
ዛዘምኩወን። ብተወሳኺ፡ ኣብተን ናይ 
ሰለስተ ኣዋርሕ ቅንያት ተሃድሶ፡ እቶም 
ዝከታተሉና ዝነበሩ ሰባት ኣባይ ንዝነበሮም 
ትዕዝብቲ ንምጥምዛዝን ኣንፈቶም 
ንምቕያርን ኣብቲ ዝወሃበና ዝነበረ 
ጕልበታዊ ስራሕ፡ ካብ መጠን ንላዕሊ 
ይግዛእ ነበርኩ። የራግፍ፡ ይጽዕን፡ መኪና 
የንቀሳቕስ፡ … ። ከም ውጽኢቱ ኸኣ፡ 
“እዚ ናይ ስራሕ ሰብ እዩ፣ ዝዀነ ኣበሳ 
የብሉን” ይብሉኒ ነበሩ።
ኣብ መወዳእታ ክንፋኖ ኸለና ዋሕስ 
ከነቕርብ ተሓተትና። ኣነ ኸኣ ከቕርብ 
ጸገም ነይሩኒ። ጓለይን ሰበይተይን ካብ 
ዓዲ ኣውጺአ ሳሕል ከም ዘብጻሕኩወን 
ዓዲ ምሉእ እዩ ዝፈልጥ። ስለ’ዚ ተቢዑ 
ክወሓሰኒ ዝኽእል ሰብ ናይ ምርካብ 
ዕድለይ ጸቢብ ከም ዝነበረ ስለ ዝተረድኣኒ፡ 
“ኣነ ክወሓሰኒ ዝኽእል ዝፈልጦ ሰብ 
የብለይን፡” በልኩዎም።
“እሞ ቀትሪ-ቐትሪ ሰሪሕካ ምሸት ፈርም”
“ኣነ መራሒ መኪና ስለ ዝዀንኩ ወፊረ 
ውዒለ ተመሊሰ ዘይክሓድር ይኽእል’የ፣ 
ስለ’ዚ ከተጸግመኒ እያ፡” በልኩዎም እሞ፡ 
መፍትሒ ይስእኑላ። ኣቦይ ላም ሸይጡ 
ገንዘብ ምስ ኣምጽኣለይ ግን ፈቲሐያ። 
ነቶም ሓለዋን ኣገደስቲ ሰባትን ኣብ 
ከባቢ እንዳ ላኻ፡ ኣብ ቤት-መግቢ ወሲደ 
ምሳሕ እና’ጋበዝኩ፡ ሓደ ዓሰርተ ቅርሺ 
ኣብ ጁባኦም ክውትፈሎም ምስ ጀመርኩ፡ 
“ኪድ በል ስራሕ” ኢሎምኒ። ኣሕመዲን፡ 
ነቲ ናይ ቀደም ፋይል ፈቲሹ ናይ 5ይ 
ፍቓድ መምርሒ መኪና ሒዘ ከም 
ዝነበርኩ ኣረጋጊጹ ስለ ዘሐደሰለይ፡ መኪና 

ክሕዝ ጸገም ኣይነበረንን። እንተዀነ፡ 
ኣሚኑ መኪናኡ ከትሕዘኒ ዝኽእል ወናኒ 
ስለ ዝሰኣንኩ፡ ከም ተሓጋጋዚ ኰይነ’የ 
ክንቀሳቐስ ዝጀመርኩ።
ነቶም ዝከታተሉኒ ዝነበሩ ሰባት ንምፍታን 
ድማ፡ ናይ መጀመርታ መገሻ ዓዲ ግራት 
በጺሐ ድሕሪ ክልተ ሰሙን ተመለስኩ። 
ብድሕሪኡ ኣብ መቐለ ወርሒ ገይረ 
ተመለስኩ። ምስ ተመለስኩ፡ “ከምቦይ 
(ኮለኛ) ተደናጕዩ፡” ኢለ እና’መኽነኹ 
ከምቲ ልሙድ ጋበዝኩዎም። ከም 
ዝኣመኑኒ ድሕሪ ምርግጋጸይ ከኣ ንኣዲስ 
ኣበባ ነቐልኩ። 
ኣብቲ ግዜ’ቲ ብዘይ ታሴራ ኣዲስ 
ኣበባ ክትኣቱ ኣሸጋሪ ስለ ዝነበረ፡ ምስ 
ዝፈልጦም ሰብ ጽዕነት ከም ኣይታንቲ 
ኰይነ ክሳብ ሚለ (ወሎ) በጻሕኩ። ኣብኡ 
ኣብ ዝሓደርኩሉ ኸኣ ተዅሲ ተሰምዐ። 
“ኮን ወያነ ኣይኰኑን?” ኢለ ብተስፋ 
ተጸናጸንኩ። ምኽንያቱ፡ ወያነ ኣብ መገዲ 
እንተ ጎኒፎምና፡ ሸተት ኢለ ብመንገዶም 
ናብ ሜዳ ክምለስ ሕልሚ ነይሩኒ እዩ። 

እቲ ዝተሰምዐ ተኵሲ ግን፡ ሓድሕዶም 
ወተሃደራት መንግስቲ ብዝፈጠሩዎ 
ዕግርግር ዝሰዓበ ነበረ። ካብ ሚለ ናብ 
ናዝሬት ምእታው’ውን ኣሸጋሪ ኰነ። 
ደፊሩ ዝማልኣኒ መራሒ መኪና ሰኣንኩ። 
የማን ተኽለ (በዓል ሆቴል) ብመንገዲ’ቶም 
ካብ መቐለ ናብ ሚለ ዘእተዉኒ ኣዕሩኽትና 
ኵነታተይ ይፈልጥ’ሞ፡ ምስ በዓል ዓንዶም 
ወዲ-ገብረኣብ ተዘራሪቡ ኣተኣሳሰረኒ። 
ዓንዶም፡ “እሞ ነዚ በዓል ደመርክዮ 
መኪና መሪሕካ ቢንቶ ኣዋሽ ክትሰግር 
ትኽእል’ዶ?” በለኒ። ኣነ ኸኣ መኪና 
መሪሐ ዝሓለፍኩዎ ጎቦታት ብድሆን 
ሸንኮለትን እናዘከርኩ፡ “ጸገም የብለይን፡
” ብልኩዎ ብርእሰ-ምትእምማን። መኪና 
ዓንዶም ኣብ ኣርብዓ ስለ ዝነበረት፡ 
ክሳብ 40 - ቅድሚ ኣዋሽ ምብጻሕካ 
ዘሎ ቦታ ማለት’ዩ - ንበጽሕ ብናይ 
ተስፋይ ዓርኪ ዓንዶም፡ በዓል ደመርክዮ 
መኪና ብቕዓተይ ኣመስከርኩ። ተስፋይ 
ኣታሕዛይ ርእይ ምስ ኣበለ ጥራይ፡ ብኣይ 
ተኣማሚኑ ኣብ ዓራት መኪናኡ ደይቡ 
በጥ ኢሉ ደቀሰ። ንቢንቶ ኣዋሽ’ውን 
ንናይ ዓንዶም መኪና መሪሐ ብዘይ 
ጸገም ሰገርኩዋ። ዓንዶም መንነት ስለ 
ዝነበሮ ከም ኣይታንቲ ወይ ተማላእተኛ 
ኰይኑ ክሓልፍ ጸገም ኣይነበሮን። ናብ 
ከተማ ናዝሬት ክንኣቱ ኸለና ከባቢ 
ሰዓት ሓሙሽተ ምሸት እዩ ነይሩ። ኣብቲ 
ዝደልዮ ቦታ ከም ዝበጻሕኩ ጭቡጥ 
ስለ ዝገበርኩዎ ካብ ዓንዶም ቀልጢፈ 
ተሰናበትኩ። 
ሰንበት ስለ ዝነበረ ግን፡ እታ ዝተሓበርኩዋ 

ጋራጅ ተዓጽያ ጸንሐትኒ። ነቲ ዋርድያ፡ 
“ትካል ምስግና ታደሰ ድዩ’ዚ?” በልኩዎ።
“ኣዎ።”
“እሞ ኣበይ ደኣ’ሎ?”
“ቤቱ።”
“ኣበይ እዩ ገዝኡ?”
“እንጃ!” ማለት፡ ኣይፈልጦን ኢሉ 
ምትሕብባር ኣበየኒ። ብዘይ መንነት 
ኣብ ሆቴል ክትሓድር ድማ ዘይሕሰብ 
እዩ። ታሴራ ብታሴራኡ’ውን ዝተሓደሰ 
ክኸውን ኣለዎ። ኣብቲ ከተማ ዘወን 
እናበልኩ ከለኹ ግን ሓደ ጥላም ሳእኒ 
ክሸይጥ የማን-ጸጋም እናበለ ዝረኣኹዎ 
ሰብ ውቃበኡ ወቓሕ በለኒ። ሰላም ምስ 
በልኩዎ ንሱ’ውን ቀልጢፉ ለጊቡኒ። 
ኣረቂ’ውን ጋቢዘዮ። ኮፍ ኢልና ምስ 
ኣዕለልና ቀደም ዝፈልጦ ወያናይ ኰይኑ 
ጸኒሑኒ። 
“እነኹልካ ስራሕ ወይን ጠንጢነ ኣብ 
ሸቐጥ ተዋፊረ፡” ኸኣ በለኒ። ልቢ-ንልቢ 
ከም ዝተወሃሃብና ምስ ኣረጋገጽኩ፡ 
ብዛዕባ ጸገም መሕደሪ ኣካፈልኩዎ። 
ቍሩብ ድሕሪ ምሕሳብ ከኣ፡ “የቀን 
ኣዳሪ ሓውተይ ኣለትካ፡” በለኒ። 
ከተኽፍለኒ ምዃና ዝእምት’ውን እዩ 
ነይሩ ኣዘራርባኡ። ‘ጥራይ መሕደሪ 
ይረኸብ’ምበር ምኽፋል’ሲ ናይ ግድን’ዩ’ 
ኢለ ብልበይ እናሓሰብኩ፡ “እሞ ውሰደኒ፡
” በልኩዎ።
ፍቓደኛ ኰይኑ ክመርሓኒ ኸሎ፡ እቲ ገዛ 
ዳርጋ ኣብ በረኻ ምህላዉ ገመትኩ። ኣብ 
ርእሲ ዓይኒ ምሓዙ፡ እቲ መገዲ ክሳብ’ቲ 
ኣፍ ገዛ ጭቃ ስለ ዝነበረ እምኒ-እምኒ 
እናረገጽና ኣብ ገዛ ሓብቱ በጻሕና። ንዓኣን 
መሓዙታን ብኣልማማ ካቲካላ ኣዚዘ 
ቍሩብ ተጻወትና። ክንድቅስ ክንብል ከለና 
ግን፡ ሮንድ መጺኦምና። መሕደሪ ክሓትት 
ኮለል ክብል ከለኹ ጀሚሮም ዝተዓዘቡኒ 
እዮም ጠቊሞምኒ። “ኣብዚ ዓዲ ተራእዩ 
ዘይፈልጥ ሰብ ኣሕዲርኪ ኣለኺ?” 
ኢሎም ነታ ወይዘሮ ከዘራርቡዋ ኸለዉ፡ 
ኣብ ትሕቲ ዓራት ኣትየ ብንጹር እሰምዖም 
ነበርኩ። ብዘይ መጠን’ውን ሰንበድኩ። ንሳ 
ግን ግርም ገይራ ባህርያቶም ትፈልጥ እያ 
ትመስል ዝነበረት። ከይተዳህለት፤ “ንዑ 
እተዉ ፈትሹ! እዚኣ’ዶ ኣይኰነትን እታ 
ቤተይ?” ምስ በለቶም፡ “ንኺድ ኣታ! 
ከየረጋገጹ እዮም ሓቢሮምና፡” ተበሃሂሎም 
ንድሕሪት ተመልሱ።
ሰኑይ ንግሆ እታ ጋራጅ ተኸፊታ 
ጸንሐት’ሞ፡ ንምስግና ታደሰ’ውን 
ረኸብኩዎ። ብናቱ ምትሕብባር ከኣ ናብ 
ገዛ ተስፋይ - እንዳ ወዲ ሓወቦይ ከድኩ። 
ተስፋይ ስራሑ ምስ መጐዓዝያ ዝተኣሳሰር 
ኰይኑ፡ ምስ ኣባላት ኢሰፓ’ውን ዕርክነት 
ነበሮ። ንሱ ከም መራሒ መኪና፡ ኣነ ድማ 
ከም ኣይታንቲ ኴንና ንድሬዳዋ ቀጸልና። 
ኣብ ድሬዳዋ ታሴራይ ድሕሪ ምሓዝ 
ድማ ናብ ኣዲስ ኣበባ ክኣቱ ኸኣልኩ። 
ኣብ ኣዲስ ኣበባ ኣዕሩኽ ተስፋይ ሓዳሽ 
ሸልቶ ምስ ኣትሓዙኒ ኸኣ፡ ኣብ ኣቃቂ 
ዓሚል ጽዕነት ቆንዶ ፋብሪካ ኰይነ ጽቡቕ 
ስራሕ ጀመርኩ። ግን፡ ቅሳነት ይስምዓኒ 
ኣይነበረን። ብውሕዱ ሰበይተይን ደቀይን 
ኣብ በረኻ ደርብየ ካልእ ህይወት ክመርሕ 
ሕልናይ ምቕባሉ ሰኣነ።

      ድሕሪ 7 ዓመታት      ድሕሪ 7 ዓመታት
ኣስቴር ጓለይ፡ ኣብ 1991 መምህር ኰይና 
ኣብ ዴዳ ትሰርሕ ነበረት። ኤርትራ 
ካብ መግዛእቲ ሓራ ምስ ኰነት ድማ፡ 

ታሕጓሳ ከተስተማቕር ምስ መሳርሕታ 
ናብ ኣስመራ ኣተወት። ብኣጋጣሚ ምስ 
ብጾታ ሓቢራ ናብ እንዳ ስድራ-ቤት 
ተጋዳሊት መሓዛኣ ኣትዮም እናተጻወቱ 
ኸለዉ፡ ወይዘሮ ኣዝመራ - በዓልቲ ገዛ 
“ንስኺ’ኸ ኣብዚ ከተማ ትፈልጥዮም 
ቤተ-ሰብ ኣለዉኺ’ዶ ከነራኽበኪ?” ኢላ 
ንኣስቴር ሓተተታ።
ኣስቴር፡ “እንዳ’ቦይ የሕደጎ ዝበሃሉ 
ነይሮምና ‘መስለኒ፡” ኢላ ትምልስ። 
“እዋእ! የሕደጎ’ዞም ሓሙተይ’ኳ ይዀኑ!? 
የሕደጎ መን’ከ እዮም ዝበሃሉ?”
“እንድዒ።”
ኣዝመራ ነዛ ኣንፈት ዝረኸበትላ ሕቶ 
ኣብ ሓቃ ንምብጻሕ ኣይደንጐየትን፣ 
ተሌፎን ኣልዒላ ናብ እንዳ ጓል ሓትነይ 
ኤርትራ የሕደጎ ደወለት’ሞ፡ “ስምዒ’ስከ፡ 
ገረመስቀል ተኽልዝጊ’ዶ ኣስቴር ትበሃል 
ጓል ኣላቶ እያ?” በለታ።
“እወ ኣላቶ።”
“በሊ ብኢዳን ብእግራን ኣብ ገዛ ኣሕዋታ 
ነጢባ ኣላ፣ ኣብዚ ምሳይ ኣላ።”
ኤርትራ ከይደንጐየት መጺኣ ንገዝኣ 
ትወስዳ’ሞ፡ “ኣቦኺ ኣሎ፣ ቀልጢፍኪ 
ንኣደኺ ኣምጽእያ ክትራኸቡ፡” በለታ። 
ቈልዓ ግን ኣይኣመነታን፣ ምኽንያቱ፡ ሻሹ 
- ብዓልቲ-ቤተይ ኣብ ምድምሳስ ውቃው 
እዚ ከም ዝተሰዋእኩ ብወግዒ ሽዑ ተነጊራ 
እያ። ስለ’ዚ ደቀይ’ውን ብኸምኡ እየን 
ክፈልጣ ጸኒሐን።
ድሕሪ ክንደይ ምጕት ግን፡ ኣስቴር 
ጓለይ ኣዲኣ ከተምጽእ ሃፍ እናበለት 
ባጽዕ ወረደት። ተጋደልቲ፡ ንተኸታታሊ 
መጥቃዕቲ ጸላኢ ኣምኪንካ ኣስመራ 
ንምቍጽጻር ብግንባር ግንዳዕ ኣብ 
ዘካይዱዎ ዝነበሩ መኸተ፡ መቝሰልቲ 
ናይ ዘጋጠሞም ተጋደልቲ ክዳውንቶም 
ንምሕጻብን መነባብሮኦም ንምእላይን 
ኣብ ማእከላይ ሕክምናታት ግንባር ምስ 
ዝተዋፈራ ኣደታት እንዳ ህዝቢ ኣብ ባጽዕ 
ነበረት። ኣስቴር ናብኣ ኣብ ዝወረደትሉ 
ግዜ ግን፡ ኣጋጣሚ ዀይኑ ኣብ ማርቸድስ 
ተሳፊረን ናብ ሳሕል ከይደን ጸንሓኣ። 
ንሳ’ውን ደድሕረአን ቀጸለት።
ኣስቴር ነዲኣን ሓብታን ኣበሲራ 
ተተሓሒዘን ኣስመራ ኣተዋ። ኣጋጣሚ 
ዀይኑ ኣስቴር ነደኣን ሓብታን ሒዛ 
ኣብ እንዳ ጓል-ሓቱነይ ክትኣቱ ኸላ፡ 
ኣነ ድማ ድሮ ካብ ኣዲስ ኣበባ ናብ 
ኣስመራ ኣትየስ፡ ናብታ መራኸቢትና 
ገዛ ይስጕም ነበርኩ። ብቕንያቱ ሰብ ኣብ 
ሓጎስ እዩ ዝነበረ። ኣነ ድማ ድርብ ሓጎስ 
ኰይኑለይ ስድራ-ቤተይ ንምርካብ ክሳብ 
ኣብ ኣፍ-ደገ ዝበጽሕ ኣይተረድኣንን። 
ናብቲ ገዛ እትው ኢለ፡ ገጽ ሻሹ፡ 
ኣስቴርን ፍትሒ ጓለይን ምስ ረኣኹ 
ድማ፡ “ካብ ሕጂ ንደሓር እዝጊኣብሄር 
እንታይ ዘይገበርካለይ ክብለካ!” እናበልኩ 
ብውሽጠይ ኣመስገንኩ። ምኽንያቱ፡ 
ኣብ ኣውገት ካብ ኣፍ ገበል ንኽወጽእ፡ 
ንጥርሶ ሰብ ኣምሲሉ መድሕን ህይወት 
ልኢኹለይ እዩ። ነታ ምስ ህዝበይ 
ዝተመነኹዋ ናጽነት ክርኢ’ውን በቒዐ። 
ኣብ መወዳእታ ኸኣ ምስ ደቀይን ክብርቲ 
ብዓልቲ-ቤተይን ክተሓቛቘፍ ኣኽኢሉኒ 
ስለዝዀነ። 

ምንጪ፤ እኩብ ዛንታታት ተመኩሮ ምንጪ፤ እኩብ ዛንታታት ተመኩሮ 
ገድሊ መጽሓፍ መቐይሮገድሊ መጽሓፍ መቐይሮ

ጸሓፊ፤ ሽሞንዲ ዑቕባሚካኤልጸሓፊ፤ ሽሞንዲ ዑቕባሚካኤል
ኣዘንታዊ፤ ገብረመስቀል ተኽልዝጊኣዘንታዊ፤ ገብረመስቀል ተኽልዝጊ



ሓዳስ   ኤርትራ

ሕብራዊት ብርዒሕብራዊት ብርዒሕብራዊት ብርዒሕብራዊት ብርዒ
ሃብተሚካኤል ዕቝባስላሴሃብተሚካኤል ዕቝባስላሴ

ኣብ ኣካላት ጽቡቕ ስምዒት ዝፈጥሩ• ማሳጅ ንዝተጨበጡ ጅማውትን 
መትንታትን ብምፍታሕ ከም ዝዛነዩን ኣብ 
ውሽጢ ኣካላትና ጽቡቕ ስምዒት ክህሉን 
ዝገብር ኣገባብ ሕክምና’ዩ።  
• ኤሮቢክስ፡ ማለት ንምንባር ዘድሊ 

ኦክስጅን ምህላው’ዩ። እዚ ከኣ ኣካላዊ 
ምንቅስቓስ ብምዝውታር ልብን 
ሳምቡእን ጥዑያት ከም ዝዀናን እኹል 
ኦክስጅን ከም ዘፍርያን ምግባር’ዩ። 
ምንቅስቓስ ኣካላት ንነፍሲ-ወከፍ ክፋል 
ሰብነትና እኹል ኦክስጅን ንምብጻሕ ስለ 
ዝጠቕመና ድማ፡ ኤሮቢክስ ንጥዕናና 
ኣድላዪ ይኸውን። መጠን ዑደት ደምና፡ 

ኣብ እቶም ኣብ ልብና ዘለዉ ሓይሊ 
ጭዋዳታት’ዩ ዝምርኰስ። ተረርቲ 
ጭዋዳታት ልቢ ምስ ዝህልዉና፡ ኣካላትና 
ኣብ ነፍስ-ወከፍ ትርግታ ልቢ እኹል 
ዑደት ደም ይገብር። እዚ ከኣ፡ ኣካላዊ 
ንጡፍነት ስለ ዝህበና፡ ኣብ ስራሕ ንነዊሕ 
ሰዓታት ናይ ምጽናሕ ተኽእሎና የዕብዮ። 
ሰባት ቅድሚ ኤሮቢክስ ምጅማሮም 
ሰለስተ ነገራት ኣብ ግምት ከእትዉ 
ኣለዎም። ቀዳማይ፡ ሓንሳብ ዝጀመርካዮ 
ኣካላዊ ምንቅስቓስ ምድግጋም’ዩ። 

ኣጀማምራ ኣካላዊ ምንቅስቓስ ሃንደበታዊ 
ክኸውን የብሉን። ኤሮቢክስ ምግባር 
ፋልማይካ እንተ ዀይኑ፡ ኣብ ምጅማር 
ማዕረ እቶም ኣቐዲሞም ክለማመዱ 
ዝቐነዩ፡ ሓያል ዝዀነ ምንቅስቓሳት 
ክትገብር የብልካን። ምኽንያቱ፡ በብቑሩብ 
እንተ ዘይተለማሚድካዮ ጽቡቕ 
ኣካላዊ ብቕዓት ንምውናንን ጥዕናኻ 

ንምምሕያሽን ኢልካ ዝገበርካዮ፡ ብኣንጻሩ 
ኣሉታዊ ሳዕቤን ከምጽኣልካ ስለ ዝኽእል። 
እትገብሮ ሃንደበታዊ ኣካላዊ ምንቅስቓስ፡ 
ዘይጽገን ናይ ጭዋዳ ጸገም፡ መግመይትን 
ቃንዛን ከምጽኣልካ ይኽእል። ኤሮቢክስ 
ክጅምሩ ዝደልዩ ሰባት፡ ፈለማ ብኸመይ 
ከም ዝጅምርዎ ውጥን ከውጽኡ 
ኣለዎም። ኣብ ኤሮቢክስ ምውዓይን 

ምህዳእን ኣካላት ካብቲ ኣገዳሲ ዓይነት 
ምንቅስቓሳት’ዩ። ምውዓይ ኣካላት ኣብ 
ኤሮቢክስ ንዝዀነ ዓይነት ምንቅስቓስ ካብ 
ማህሰይቲ ናጻ ኴንካ ንኽትወጽኦ ከኽእለካ 
እንከሎ፡ ምህዳእ ከኣ ኣብ ኤሮቢክስ፡ 
ንትርግታ ልቢ ናብ ንቡር ንምምላስ 
ይሕግዘና። ዝዀነ ምጭብባጥ ጭዋዳታት 
ዘጋጠሞ ኮነ ጸቕጢ ልቢ ዝጐነፎ ሰብ፡ 
ህዱእ ምንቅስቓስ ኣካላት ምዝውታር 
ጥዕናኡ ኣብ ምምሕያሽ ይሕግዞ’ዩ።

ማርላ ሩንያን
ማርላ ሩንያን ብ4 ጥሪ 1969 ኣብ 

‘ሳንታ ማሪያ’ ካሊፎርንያ እያ ተወሊዳ። 
ጓል 9 ዓመት እንከላ ድማ፡ ብሕማም 
ክልተ ኣዒንታ ሰኣነት። ማርላ ራንያን፡ 
ናይ ደቂ-ኣንስትዮ 5 ሽሕ ሜትሮ 
ሰለስተ ግዜ ሻምፕዮን ዘበለት ፍልይቲ 
ኣትሌት’ያ። ኣብ 1992 ኣብ ዝተኻየደ 
ናይ ክረምቲ ውድድር ኣርባዕተ ወርቂ 
መዳልያ ዝተዓወተት ብዓልቲ ዝና እያ። 
ኣብ ናይ 1996 ውድድራት ድማ፡ 
ተዓዋቲት ብሩር መዳልያ ኰነት። 
ፔንታትሎን፡ ኣብ ኦሎምፒክ 
ሓደ ተወዳዳራይ ኣብ ሓሙሽተ 
ዝተፈላለዩ ንጥፈታት ዝወዳደረሉ 
ግጥም’ዩ። ማርላ ተዓዋቲት ወርቂ 
መዳልያ ብምዃን ወዲኣቶ። ኣብ 
2000 ኣብ ሲድኒ ኣውስትራልያ 
ኣብ ዝተኻየደ ኦሎምፒክ 
ንኽትወዳደር ዝተፈቕደላ ናይ 
ፈለማ ዓይነ ስውርቲ ምዃና’ውን 
ይፍለጥ። ኣብ ሃገራ ኣመሪካ 
ድማ፡ ዝተፈላለየ ክብረ ወሰናት 
ከተመዝግብ ክኢላ’ያ። ንኣብነት 
ናይ 20 ኪሎ ሜተር (ፍርቂ 
ማራቶን ደቂ ኣንስትዮ ኣብ 2003) 
ማራቶን ደቂ ኣንስትዮ (2002) 
500 ሜትሮ (2001)፡ ሄፕታትሎን 

(ኣብ ሸውዓተ ዝተፈላለየ ውድድራት 
ኦሎምፒክ ብ1996) ይርከቡዎም። 
ብዘይካ’ዚ ኣብ 2001 ናይ ገዛእ ርእሳ 
ታሪኽ ህይወት እተዘንቱ መጽሓፍ (No 
finish line፡ my life as I see it) ብዝብል 
ኣርእስቲ ደሪሳ ንሕትመት ኣብቂዓታ።
ማርላ ካብ 2013 ኣትሒዛ መምህር 

ናይ ዓይነ ስዉራን ብምዃን እያ ስርሓ 
ቀጺላቶ።

ሜላ ምንባር እንስሳታት
ብሜላ ምንባር ኣብ ዝተፈላለዩ 

እንስሳታት ይርአ እዩ። ዓጋዜን ሓያል 
ናይ ምሽታት ዓቕሚ ዘለዎ እንስሳ 
እዩ። ዘብራ ከኣ፡ ሓያል ናይ ምዕዛብ 
ዓቕሚ ኣለዎ። ሰስሓ ድማ፡ ሓያል ናይ 
ምሽታትን ኣርሒቕካ ምርኣይን ክእለት 
ይውንን። እዞም ሰለስተ እንስሳታት 
ንሓድሕዶም ተደጋጊፎም’ዮም ዝነብሩ። 
ሓደ ብርሑቕ ንዘለዉ ክርኢ እንከሎ፡ 
እቲ ካልእ ይሽትት፡ እቲ ሓደ ከኣ 
ይውጭጭ። 
ብሓፈሻ መነባብሮኦም ዋላ’ውን ካብ 

ቦታ ናብ ቦታ ክጐዓዙ ከለዉ ብሓባር’ዮም 
ዝንቀሳቐሱ። ናይ በረኻ እንስሳታት ኣብ 
ፈታኒ እዋን፡ እቲ ካብ ኩሎም ዝበልሐ’ዩ 
ነብሱ ዘድሕና። ንኣብነት፡ ካብ ዓጋዜን 
ዘብራ ይጎርሑ። ኣብ ጉዕዞ ካብ ሓደ 
ቦታ ናብ ካልእ ክሰጋገሩ እንከለዉ፡ 
ዘብራ ንፈለግ ቅድሚ ምስጋሮም፡ ፈለማ 
ንዓጋዜናት’ዮም ከሕልፍዎም ዝመርጹ። 
እቲ ምኽንያት ከኣ ሓርገጽ ኣብቲ ፈለግ 
እንተ ጸኒሑ ፈለማ ንዓጋዜን ምእንቲ 
ክረክብ። ሓርገጽ ዝሓዘ ምስ ሓዘ ድማ፡ 
ዘብራ ፈለግ ምስጋር ይጅምሩ። ኣብ 
ግዜ ሓደጋ መጠን ፍጥነት ዝጐዓዝዎ 

ዝተፈላለየ እዩ። ዓጋዜን  ከባቢ 95 
ኪ.ሜተር ኣብ ሰዓት ይሕንበብ። ቅልጣፈ 
ናይዚ ዓጋዜን ካብ ናይ ቺታ ዝተሓተ 
እኳ እንተዀነ፡ ልዑል ቅልጣፈኡ ከይነከየ 
ነዊሕ ክጐዓዝ ዓቕሚ ኣለዎ። ነዚ ክገብር 
ዘኽእሎ ድማ ግዝፊ ልቡን ሳንቡኡን 
እዩ። ሰስሓ ኣብ ሰዓት ክሳብ 76 ኪሎ 
ሜተር ንዝበጽሕ ቅልጣፈኣ፡ ካብዚ 
ሓደጋ ንምምላጥ ትጥቀመሉ። 
ብቕልጣፈ ኣብ ቀዳማይ ደረጃ ዝስራዕ 

ቺታ - ካብ ዓለም ዝቐልጠፈ መጥበዊ 
እንስሳ’ዩ። ቅልጣፈኡ ኣብ ሰዓት 120 
ኪሎ ሜተር ይበጽሕ። ኣዛብእ ኣብ 
ሃድን ክሳተፉ እንከለዉ ብጥርኑፍ’ዮም 
ዝሃድኑ። ኣዛብእ ኣዝዮም ስሱዓት 
ኣራዊት’ዮም። ዕድል እንተ ረኺቦም 
ንዝበልዕዎምን ዘይበልዕዎምን እንስሳታት 
ኣረርኪቦም ብኸብዶም እናበትበቱ’ዮም 
ዝጸያይቕዎም። ኣዛብእ ካብ እንስሳታት 
እቶም ዝሓሰሙ፡ ዝኸፍኡን ብሕማቕ 
ዝግለጹን እንስሳታት’ዮም።

ጠንቅታት ጽምመት
ኣእዛን ኣገደስቲ ክፋል ኣካላት ደቂ 

ሰብ እዮም። ዝህልዎም ጥቕሚ ድማ፡ 
ኣዝዩ ዓቢ’ዩ። ብውሑዱ ሓደ ጥዑይ 
ኣእዛን ዘለዎ ሰብ ብግቡእ ሚዛን ሰብነቱ 
ክሕሉ ይኽእል። እዚ ድማ፡ ብዘይካ 
እቲ መሰረታዊ ናይ ድምጺ ምስማዕ 
ካልእ ጥቕሚ ኣእዛን’ዩ። እዝኒ ደጋዊ፡ 
ማእከላይን ውሽጣውን ዝብሃሉ ክፋላት 
ኣለዉዎ። ኩሉ ነገር ካብ ደገ ናብ 
ውሽጢ ስለ ዝኣቱ፡ ብፍላይ ነዚ ግዳማዊ 
ክፋል ካብ ርስሓትን ካልእ ዘየድሊ 
ምትንኻፋትን ክንጥንቀቐሉ የድሊ። 
መብዛሕትኡ ሕማማት ብርስሓት 
ስለዝፍጠር ድማ፡ እቲ ቀንድን ኣገዳስን 
ጽሬት’ዩ። እቲ ኩኩዕ ኢልና እንጽውዖ 
ርስሓት ኩሉ ሓደገኛ ኣይኰነን። ገለ 
ክፋሉ ንኣእዛን ካብ ዝዀነ ዝኣቱ ነገራት 
ይከላኸለሎም’ዩ። እቲ ኩኩዕ እንተ 
በዚሑ ግና፡ ክሳብ ምስማዕ ምስኣን 
ከብጽሕ ይኽእል። ቃንዛ እናገበረ ወይ 
ክሳብ ርእስኻ ዘንጸራርወካ እንተደኣ 
ኣሕሚሙካን ዘይንቡር ድምጺ ክስመዓካ 
እንተጀሚሩን ግና ንምኽሪን ፍወሳን 
ናብ ሕክምና ምኻድ የድሊ።
ጽመት ሓደ ካብ ዓይነታት ስንክልና 

ኰይኑ፡ ናይ ምስማዕን ድምጺ ናይ 
ምስትምቓርን ክእለት ምስኣን ማለት 
እዩ። ጽመት ብዝተፈላለየ ባህርያውን 
ዘይባህርያውን ሓደጋታት ዝኽሰት 

ሕማም ወይ ስንክልና’ዩ። ገለ ካብ ቀንዲ 
ጠንቅታት ጽመት ምስ እንርኢ፥ 
• ተወርሶ፦ ጠንቁ’ኳ ብንጹር እንተ 

ዘይተፈልጠ ገለ ሰባት ብጽሙማቶም 
ይውለዱ እዮም። ኣብ ግዜ ጥንሲ ገለ 
መጉዳእቲ እንተ ኣጋጢሙ ኣብ ልዕሊ 
ህጻን ጽመት ክስዕብ’ውን ከምዝኽእል 
ጥዕናዊ መጽናዕትታት ይሕብር። ጽመት 
ዋላ’ኳ ይውረስ እንተዀነ፡ ጽሙማን 
ጥዑያት ክወልዱ ጥዑያት’ውን ብኣንጻሩ 
ጽሙማን ክወልዱ ይኽእሉ’ዮም።
• ሕማም እዝኒ፦ ረኽሲ እዝኒ፡ ፈሳስን 

ኩኩዕን የኸትል። ጸቕጢ ኣብ ውሽጢ 
እዝኒ እንድሕር ተፈጢሩ ከበሮ እዝኒ 
ናይ ምትዕጽጻፍ ተኽእሎኡ ውሑድ 
ይኸውን። ረኽሲ ምስ ሓወየ ፈሳሲ ናብ 
ደገ ይወጽእ ወይ ኣብ ኣካላት ተሰትዩ 

ይጠፍእ። በዚ ከኣ፡ ናይ ምስማዕ ጸገም 
ይስዕብ። 
• መቑሰልቲ እዝኒ ወይ ምቕዳድ ከበሮ 

እዝኒ፦ ብመቑሰልትን ሕማምን ዝመጽእ 
ኰይኑ፡ ጽመት የስዕብ። ከበሮ እዝኒ 
ረቂቕ ሽፋን ንካናለ እዝንን (The ear 
canal) ማእከላይ ክፋል እዝንን (Stapes 
bone) ዝፈላሊ’ዩ። መብዛሕትኡ ግዜ 
ከበሮ እዝኒ ግቡእ ክንክን እንተ ተገይሩሉ 
ባዕሉ ይሓዊ እዩ። በዞም ኣብ ላዕሊ 
ዝተጠቕሱን ካልእን ጠንቅታት ሕማም 
ጽመት እዝኒ ክኽሰት ይኽእል’ዩ። 
ብተወሳኺ ዝተፈላለዩ ዓይነት ጽመት 
ኣለዉ። 
• ዘይፍሉጥ/ዘይንጹር ስእነት ምስማዕ፦ 

ካብ ውሽጢ እዝኒ ናብ ሓንጎል ዝኸይድ 
መስምዒ መትኒ፡ ሓበሬታ ድምጺ ናብ 
ሓንጎል ምልኣኽ ምስ ዘቋርጽ ዝፍጠር 
ጸገም ምስማዕ’ዩ። በዚ ምኽንያት ድማ፡ 

ድምጺ ብንጹር 
ክስማዕ ኣየኽእልን። 
• ዝተሓዋወሰ 

ስእነት ምስማዕ፦ 
እዚ ጥምረት ናይ 
ክልቲኡ ስእነት 
ም ትሕ ል ላ ፍ ን 
ዘይፍሉጥ/ ዘይንጹር 
ስእነት ድምጽን 
ዘኸትሎ ሽግር ናይ 
ምስማዕ እዩ።

ጥቕሲታት ሕብራዊት ብርዒ
• “ጻዕሪ እንተ ዘይሃልዩ ምዕባለ ዝበሃል የለን።”- ፍረደሪክ ዳግላስ- ፍረደሪክ ዳግላስ
• “ዕብየት፡ ናይ ሎሚ ንጥፈት ኰይኑ ናይ ጽባሕ ውሕስነት እዩ።”- ራልፍ ዋልዶ - ራልፍ ዋልዶ 

ኤመርሰንኤመርሰን
• “ፍቕሪ ከመይ ዝኣመሰለ መሕረቕን ጽላለን’ዩ፡ ድሕሪ’ዚ ግና… ድሕሪ’ዚ እሞ 

እዚ ዘይብሃል ጥዑም ነገር’ዩ።”- ሮበርት ብሮዊንግ- ሮበርት ብሮዊንግ
• “ተስፋን ፍርሕን ደረጅኦም ስለ ዝፈላለ፡ ኣብ ሓደ ቦታ ብሓንሳብ ኣይቅመጡን 

እዮም።”- ማያ ኣንጀሎ- ማያ ኣንጀሎ
• “ጸሓይ ዓሪባ ኢልካ ኣይትብከ። እቲ ምንታይ’ሲ ንብዓትካ ከዋኽብቲ ንኽትርኢ 

ኣይክፈቕደልካን’ዩ።”- ቫዮሌታ ፓራ - ቫዮሌታ ፓራ 
• “ፍርሒ ንመጻኢ ፍጹም ኣይሃንጾን እዩ። ንመጻኢ ተስፋ እዩ ዝሃንጾ።” - ዘይተፈልጠ- ዘይተፈልጠ

ጥዕናጥዕናጥዕናጥዕና
ሱሌማን ኣሕመድሱሌማን ኣሕመድ

ጥዕና ኣእምሮ - ጥዕና መላእ ኣካላት!ኣተሓሳስባና፡ ምንቅስቓስና፡ ስምዒታትና. 
. . ኩሉ ብሓንጎልና እዩ ዝምእዘን። 
ክብደት ሓንጎልና ካብ 1.4 ኪሎ ግራም 
(3 ፓውንድ) ኣይዛይድን እዩ። ግን ከኣ 
ምንጪ ሓይሊ ኩሉ ሰብነትና እዩ። እዚ 
ውሱን ዝኽብደቱ ኣካል እዚ እምበኣር፡ 
ንኹሉ እንታይነትና (personality) ከምኡ 
እውን ንኹሉ ዝኽረትና (memories) 
ክኢልዎን ጸይርዎን ይኸይድ። 
ሓንጎል፡ ካብ እንፍጠር ኣትሒዙ 

ንዘሰላሰልናዮ ንጥፈታት፡ ምንቅስቓሳትን 
ኣተሓሳስባታትን ከንከናውን ዘኽኣለና 
ሞተር ኣካላት እዩ። ክሳብ ብህይወት 
ዘለና ድማ፡ ብሳላኡ ንሓስብን ንንቀሳቐስን፡ 
ንበልዕን ንሰትን፡ ንስሕቕን ንሓዝንን ወዘተ።
ኣብ ሓንጎልና ብቢልዮናት ዝቑጸሩ 

ዋህዮታት መትኒ (nerve cells) ይርከቡ። 
ኩሉ ንኽንነብር እንደልዮ ነገር ክዉን 
ዝኸውን፡ በዞም ዋህዮታት እዚኦም እዩ። 
እዞም ዋህዮታት እዚኣቶም ‘ኒውሮንስ’ 
(neurons) እዮም ዝበሃሉ። ናብ ኩሉ 
ክፍሊ ሰብነትና መልእኽቲ ብምስዳድ 
ከኣ፡ ድሌታትና ክንዓዪ የኽእሉና። እዞም 
ኒውሮንስ እዚኦም ብዝግባእ ክነጥፉ 
እንተዘይክኢሎም፡ ምናልባት ጭዋዳታትና 
ከነንቀሳቕስ ኣይምኸኣልናን፣ ከነስተማቕር 
ኣይምኸኣልናን፣ ኣተሓሳስባና እውን 
ምደኸመ ወይ ፈጺሙ ደው ምበለ።
ኣእምሮና፡ ንዝዓነዉ ወይ ንዝተጐድኡ 

‘ኒውሮንስ’ ክትክኦም ኣይክእልን እዩ። 
ስለ’ዚ፡ ንኸይጉድኡ ወይ ንከይሞቱ ዝግባእ 
ክንክን ክንገብር ኣሎና። መጉዳእቲ ርእሲ - 
ብብዝሒ ኣልኮልን ሽጋራን ምውሳድ፡ ከም 
ሕማም ረሲዕ (alzheimer) ከምኡ’ውን 
ሕማም ምንቅጥቃጥ መትኒ (parkison) 
ዝኣመሰሉ ሕማማት፡ ኣብ ልዕሊ ዋህዮትት 
ሓንጎል መጉዳእቲ ወይ ምሉእ ዕንወት 
እዮም ዘውርዱ። ጥዕና ሓንጎልና ክንሕሉ፡ 
ኣብ ኣነባብራናን ኣመጋግባናን ከምኡ’ውን 
ኣብ ዕለታዊ ንጥፈታትናን ኣካይዳናን 
ጥንቁቓት ክንከውን የድሊ። ብኸመይ? 
እስከ ንበል፦
=> ንጡፍ ብምዃን=> ንጡፍ ብምዃን
ብዕለታዊ ስራሕ ይኹን ብምዱብ 

ኣካላዊ ምንቅስቓስ፡ ኣብ ንጡፍ ምውስዋስ 
ዝርከቡ ሰባት፡ ሓንጎሎም በሊሕ ምዃኑ 
መጽናዕትታት የመልክቱ። ስሩዕ ዝኾነ 
ምውስዋስ ኣካላት ምክያድ፡ ሚዛን ሰብነትካ 
ከተመሓይሽ ይገብር። ዝተዓጻጸፍን 
ድልዱልን ጭዋዳ ክትውንን ስለዘኽእለካ፡ 
ኩነተ-ኣእምሮኻን ሓይልኻን ኩሉ ሳዕ 
ምስ ተሓደሰ እዩ። እዚ ድማ፡ ሓደ ካብ’ቲ 
ንጥፈታት ኒውሮንስ ብዝግባእ ንኽሰላሰል 
ዝገብር መንገዲ እዩ። 
መጽናዕትታት ከም ዘመልክትዎ፡ 

ምውስዋስ ኣካላት ሕማም ረሲዕ 
ከተማዕብል ንዘለካ ተኽእሎ የጉድሎ እዩ።
ኣብ ጽቡቕ ኩነታት ጥዕና ዝርከቡ 

መንእሰያት፡ ኣብ ሰሙን እንተወሓደ 
ን150 ደቓይቕ ዝኣክል - ከም ብእግርኻ 
ቅልጥፍ-ቅልጥፍ ኢልካ ምጉዓዝ ዝኣመሰለ 
ማእከላይ ምውስዋስ ኣካላት ከዘውትሩ 
ይምከሩ። እቲ እተካይዶ ዓይነት ምውስዋስ 
ኣካላት - ከም ዘብ-ዘብ ምባል ዘለዎ ክብድ 
ዝበለ ምስ ዝኸውን፡ ኣብ ሰሙን ንኣስታት 
70 ክሳብ 80 ደቓይቕ ክኸውን ተመራጺ 
እዩ። 
=> ርእስኻ ብምሕላው/ብምክልኻል => ርእስኻ ብምሕላው/ብምክልኻል 
ኣብ ርእሲ ዘጋጥም ሓደጋ፡ ክፍወስ 

ከቢድ ስለዝኾነ፡ ኣብ ጥዕናና ከቢድ ዝኾነ 
- ክሳብ መወዳእታ ዕድመ ዝፈታተን ናይ 
ነዊሕ ዓመታት ጽልዋ እዩ ዘለዎ። ኣብ 
ርእሲ ዘጋጥም መጉዳእቲ - ኣተሓስስባና፡ 

ዝኽረትና፡ ምውህሃድና፡ ኣዘራርባናን 
ስምዒታትናን ብዘይ መጠን እዩ ዝጸልዎ። 
ስለ’ዚ፡ ንሓደጋ ኣብ ዝተቓልዐ ከባቢ ምስ 
እንህሉ፣ ስራሕና ንሓደጋ ዘቃልዕ ምስ 
ዝኸውን፣ ወይ ብመኪና ናብ ርሑቕ 
ከባቢታት ኣብ እንገሸሉ እዋን ብፍላይ፡ ካብ 
መጉዳእቲ ዝከላኸለልና ተሪር ቆብዕ (ካስኮ) 
ክንውዲ ተመራጺ እዩ። ንኣብነት ብሽክለታ 
ወይ ሞተር ብሽክለታ ኣብ እትዝወረሉ 
እዋን፣ ፈረስ ከተጋልብ እንከለኻ፣ ወይ ኣብ 
ናይ ህንጻ ስርሓት ትነጥፍ ምስ እትህሉ 
ወዘተ - ካስኮ ምውዳይ የድልየካ። 
እቲ ካልእ መጉዳእቲ ኣብ ርእሲ ከውርድ 

ዝኽእል፡ ሓደጋ መኪናን ምውዳቕን 
እዩ። ስለ’ዚ፡ ብርእስኻ ካብ ምውዳቕ 
ንምክልኻል፡ ብፍላይ ብመኪና ብናህሪ ኣብ 
እትጐዓዘሉ ርሑቕ ከባቢታት፡ መቐነት 
ክትገብር ይምከር። ካብ መውደቕቲ 
ንምክልኻል እውን፡ መሳልል ክትድይብን 
ሓርጎጽጐጽ ኣብ ዝበዝሖ መንገዲ 
ትጐዓዝን እንተለኻ፡ ብህድኣት ክትምርሽ 
ኣሎካ። ኣብ ገዛ መውደቕቲ ከየጋጥመካ፡ 
ጫማኻ ይኹን እትረግጾ ምድሪ-ቤት 
ለማጽ ኮይኑ ሸተት ከየብለካ ምጥንቃቕ። 
ጫማኻ ምድሪ-ቤት ማይ ወይ ካልእ 
ፈሳሲ ምስ ዝህልዎ፡ ሸተት ከብለካ ከም 
ዝኽእል ኣስተብህል። 
ብዛዕባ መላእ ጥዕና ሰብነትካ ብምግዳስብዛዕባ መላእ ጥዕና ሰብነትካ ብምግዳስ
ገለ ዓይነት ሕማማት፡ ኣብ ኣተሓሳስባናን 

ዝኽረትናን ጸገማት ናይ ምፍጣር 
ተኽእሎታት ኣለዎም። ናብ ሓንጎል 
ንዝዝርግሑ ሻምብቆታት ደም ናይ 
ምዕናው ተኽሎታት እውን የዕብይዎ 
እዮም። ገለ ካብ’ቶም ንሓንጎልና ዝፈታትኑ 
ዓይነት ሕማማት - ሽኮር፡ ዝተፈላለዩ 
ጸገማት ልብን ጸቕጢ ደምን ምጥቃስ 
ይከኣል። ስለ’ዚ፡ ኣብ’ቶም ዘለዉ ሕዱር 
ሕማማት ግቡእ ክንክን ምስ እንገብር፡ 
ንሳቶም ከስዕብሉና ኣብ ዝኽእሉ ጸገማት 
ጥዕና ንምጉዳል ዝበለጸ ኣገባብ እዩ። 
ናይ ምዝንጋዕ እዋን ብምውዳብናይ ምዝንጋዕ እዋን ብምውዳብ
ግዜ ሂብካ፡ ምስ ኣዕሩኽትኻ ወይ 

መቕርብካን ቤተ-ሰብካን እትገብሮ 
ምዝንጋዕ፡ ብስራሕ ይኹን ብኽብደት 
ናብራ ንዝጸንሓካ ወጥርን ቃዝኖትን ኣብ 

ምንካይ ልዑል ተራ እዩ ዘለዎ። ቃዝኖትን 
ወጥርን፡ እቶም ቀንዲ ኣብ ንጥፈታት 
ሓንጎል ከቢድ ዕንወት ከውርዱ ዝኽእሉ 
ጐዳእቲ ስምዒታት እዮም። ምስ ሰባት 
ምሕባር፡ ኣብ ዝተፈላለዩ ማሕበራዊ 
ንጥፈታት ምስታፍ - ገለ ካብ’ቶም 
ሓንጎልና ንምንቕቓሕ ዝሕግዙ ገለ 
ኣገባባት እዮም። ብኣንጻሩ፡ ካብ ማሕበራዊ 
ንጥፈታት ግሉል ምዃንን ብሕቱውን ናይ 
ምሕሳብ ተኽእሎ ናይ ሓንጎል ኣዳኺሙ 
ብሕማም ርሲዕ ከምእትጥቃዕ ይገብር። 
እኹል ናይ ድቃስ ሰዓታት ብምርካብእኹል ናይ ድቃስ ሰዓታት ብምርካብ
ድቃስ፡ ከም’ቲ ባትሪ ናይ ሞባይል 

ንምምላእ ምስ ኤለክትሪክ ምርኻብ ማለት 
እዩ - ንወዲ ሰብ። እኹል ድቃስ፡ ንሓንጎል 
ኣነቓቒሑ ብዝግባእ ክዓዪን፡ ናይ ምዝካር 
ክእለቱ ከዕብን ይሕግዞ። ድቃስ፡ ዕለታዊ 
- ሓንጎልና ንዕለታዊ ንጥፈታትና ብዘይ 
ጸገም ከከናውን ሓይሊ ይህቦ።  እኹል 
ድቃስ፡ ካብ ወጥርን ቃዝኖትን እውን 
የናግፈና እዩ። 

ሰዓታት ክድቅስ እዩ ዝምከር። ምሕርናኽ 
ሓደ ካብ ጸገማት ድቃስ ምዃኑ 
ኣስተብህል። ልዋም ድቃስ ካብ ምርካብ 
ዘሰናኽሉና ኩሎም፡ ናይ ምሕሳብ ዓቕሚ 
ሓንጎልና ኣድኪሞም - ናብ ጽላለ እዮም 
ዘምርሑና። 
ኣብ ኣመጋግባ ኣድህቦ ብምግባርኣብ ኣመጋግባ ኣድህቦ ብምግባር
ብዙሕ ግዜ ልዑል ፕሮቲንን ስብሕን 

ዘለዎም ዓይነታት መግቢ፡ ኣብ 
ሻምብቆታት ደም ልዑል ኰለስትሮል 
ከም ዝኽዘን ብምግባር፡ ደም ናብ መላእ 
ሰብነትና፡ ብፍላይ ድማ ናብ ሓንጎልና 
ንኸይበጽሕ ይዕንቅጹ እዮም። 
ኣመጋግባና፡ ኣብ ልዕሊ ጥዕና ኣእምሮና 

ልዑል ተራ እዩ ዘለዎ። ኣብ ኣሕምልቲ/
ኣቚጽልቲ ዘተኮሩ ዓይነት ኣመጋግባ፡ 
ኣእካል፡ ዓሳ፡ ገፈል-መፈል ዘለዎም ጥረታት 
ከምኡ’ውን ጥዕና ዝህቡ ዓይነት ቅብኣት 
(ከም ዘይቲ ኣውሊዕ) ምምጋብ ይምከር። 
ስጋ ብብዝሒ ዘይምምጋብን ጨው 
ብብዝሒ ዘይምውሳድን እውን ዝበለጸ 
እዩ። መጽናዕትታት ከም ዘመልክትዎ፡ ኣብ 
ኣሕምልቲ ዘተኮረ ኣመጋግባ ዘዘውትሩ 

ሰባት፡ ዕድመ እናደፍኡ ብዝኸዱ፡ 
ብሕማም ረሲዕ ክጥቅዑ ዘለዎም ተኽእሎ 
ዝተሓተ እዩ። 
ኣእምሮኻ ብምንቕቓሕኣእምሮኻ ብምንቕቓሕ
ሓንጎልና ልክዕ ከም ጭዋዳታት እዩ 

- ባዕልኻ ከተሓይሎ ወይ ከተድክሞ 
ትኽእል። ከም’ቲ ምንቅስቓስ ኣካላት፡ 
ጭዋዳታትና ተሪርን ንጡፍን ዝገብሮ፡ 
ሓንጎልና ከብልሑን ከነቓቕሑን ዝኽእሉ 
ሓያሎ ነገራት ኣለዉ። ዝተመሳቐሉ ቃላት፡ 
‘ሰዶኩ’ ወይ ካልኦት ዝተፈላለዩ ግድላት 
ብተደጋጋሚ ምፍታሕ፣ ምንባብ ወይ 
ናይ ቁጽሪ ሕሳባት ክትቅምር ምፍታን፡ 
ገለ ካብ’ቶም ሓንጎልና ንምንቕቓሕ 
ክንጥቀመሎም ዝግባእ ዓይነት ምውስዋስ 
ምዃኖም ኣስተብህሎ ዘድልዮም እዮም። 
ጥዕና ሻምብቆታት ደምና ብምሕላውጥዕና ሻምብቆታት ደምና ብምሕላው
ሻምብቆታት ኣርተሪን ቨይንን ጥዑያት 

ምዃኖም፡ ካብ ልቢ ሓሊፎም ዝያዳ 
ንሓንጎል እዮም ዘገድሱ። ስለ’ዚ - 
ጸቕጢ ደም፡ ኣብ ደም ዘሎ መጠን 
ሽኮር ከምኡ’ውን ኣብ ደም ዘሎ መጠን 
ኰለስትሮል ምክትታል ኣገዳሲ እዩ። 
ምውስዋስ ኣካላት ምክያድ፡ ኣብ 

ኣመጋግባኻ ኣድህቦ ምግባር፡ ከምኡ’ውን 
እትወስዶ መጠን ጨው ምጉዳል 
ኰለስትሮል ኣጥፊኡ ጸቕጢ ደምካ ንቡር 
ንክኸውን ይሕግዝ። 
ከም’ቲ ኣቐዲሙ ዝተገልጸ፡ ሓንጎል 

ኣገዳሲ ኣካል ሰብነትና እዩ። ሓደ ካብ’ቲ 
ፍሉይ ፍጥረት ዝገብረና ነገር ሓንጎልና 
እዩ - ኪንዮ ኣተሕሳስባናን ኣረዳድኣናን፡ 
ስምዒትና፡ ተመስጦና፡ ባህግና ዝቆጻጸር 
ፍሉይ ኣካል ስለዝኾነ። እዚ ኣዝዩ 
ዝተሓላለኸ ኣቃውማ ዘለዎ ኣካል፡ ኣብ 
ሰብነትና ሓያሎ ጥቕሚታት እዩ ዘለዎ። 
ሓበሬታ ይቕበል፡ የማዕብልን ይግምግምን። 
ዝኽረት ይኽዝን ምንቅስቓሳትና ይቈጻጸር። 
ሓንጎልና ሓደ ኣካል ናይ ማእከል 

ስርዓተ-መትኒና እዩ። ምስ ዕትብቲ ዓንዲ 
ሕቖ ተራኺቡ፡ ናብ ኩሎም ኣብ መላእ 
ሰብነትና ተዘርጊሖም ዝርከቡ ክፋላት 
ስርዓተ-መትኒ ይዝርጋሕ። 
ሓንጎል፡ ካብ ሓሙሽተ ህዋስትና - ካብ 

ምርኣይ፡ ምስማዕ፡ ምስትምቓር፡ ምሽታትን 
ምድህሳስን መልእኽቲ ይቕበል። ከም 
ምሓዝ፡ ምንብድባድ፡ ቃንዛ፡ ሙቐት 
ዝኣመሰሉ ኣብ ደጋዊ ክፍሊ ሰብነትና 
ዝፍጠሩ ክስተታት፡ ሓበሬታ ኣኪቡ ግብረ-
መልሲ ይህብ። ኣብ ዝተፈላለዩ ኣካላትና 
ዝኽሰቱ ስምዒታት/ጸገማት እውን፡ 
ቅጽበታዊ ዝኾነ ግብረ-መልሲ ይፈጥር። 
ስነ-ቅርጺ ሓንጎል (brain anatomy)ስነ-ቅርጺ ሓንጎል (brain anatomy)
ስነ-ቅርጺ ናይ ሓንጎል ዝተሓላለኸ እዩ። 

ስለስተ ኣገደስቲ ክፍልታት ድማ ኣለዎ። 
= ሰረብሩም (cerebrum)፦= ሰረብሩም (cerebrum)፦ ንምርኣይ፡ 

ንድምጽን ምድህሳስን ዝኣመሰሉ 
ምልክታት የነጽር። ንምኽንያታት፡ 
ምምሃር. . . ዝኣመሰሉ ስምዑታት ድማ 
ይቆጻጸር። 80 ሚእታዊት ካብ ክፍሊ 
ሓንጎል ይሽፍን።
= ሰረበሉም (cerebellum)፦= ሰረበሉም (cerebellum)፦ ሚዛን 

ሰብነትና፡ ቅርጽና፡ ብዝግባእ ክንንቀሳቐስ 
ዘመዓራርየና ክፍሊ ሓንጎል እዩ። ኣብ 
ዳሕረዋይ ሸነኽ ናይ ሓንጎልና ድማ 
ይርከብ። 
= ብሬይንስተም (brainstem)፡-= ብሬይንስተም (brainstem)፡- እዚ ኣብ 

ኣካላትና ብቕጽበት/ኣውቶማቲክ ንዝፍጸም 
ነገራት ወይ ስምዒታት እዩ ዝከታተል። 
እዚ ዓይነት ኣውቶማቲካዊ ስምዒት እዚ፡ 
ኮነ ኢልና ክንቆጻጸሮ ዝከኣል ኣይኮነን - 

ንኣብነት ህርመት ልቢ፡ ምስትንፋስ፡ ድቃስ፡ 
ካብ ድቃስ ምብርባር፡ ምውሓጥ ወዘተ 
ምጥቃስ ይከኣል።  ‘ብሬይንስተም’ ኣብ 
ታሕተዋይ ኣካል ናይ ሓንጎል እዩ ዝርከብ። 
ሓንጎልና ምስ ዕትብቲ ዓንዲ ሕቖና ድማ 
የራኽብ። 
የማናይን ጸጋማይን ሓንጎልየማናይን ጸጋማይን ሓንጎል
‘ሰረብሩም’፡ ኣብ ክልተ ፍርቂ እዩ 

ዝኽፈል - የማናይን ጸጋማይን ንፍቀ-ክቢ። 
እዞም ክልተ ፍርቂ ክቢ፡ ‘ነርቭ ፋይበር’ 
(nerve fiber) ብዝተባህለ መትኒ እዮም 
ዝራኸቡ። እቲ የማናይ ሸነኽ ‘ሰረብሩም’ 
ኣብ ጸጋማይ ሸነኽ ንዝካየድ ምንቅስቓስና 
ክቆጻጸር እንከሎ፡ እቲ ጸጋማይ ሸነኽ 
‘ሰረብሩም’ ድማ ነቲ ኣብ የማናይ ሸነኽ 
ክፍሊ ሰብነትና ዝካየድ ምንቅስቓስ 
ይከታተል። 
ጸጋማይ ፍርቂ ክቢ ናይ ሓንጎልና ዝያዳ 

ዓብላሊ እዩ - እዚ ግን ኣብ ኩሉ ሰብ ሓደ 
ኣይኮነን። መብዛሕትኦም የማኖት (የማናይ 
ኢዶም ዝጥቀሙ) ሰባት፡ ንጡፍ ጸጋማይ 
ንፍቀ-ክቢ ሓንጎል ክህልዎም እንከሎ፡ ገለ 
ዓኼሎት ሰባት ድማ፡ የማናይ ንፍቀ-ክቢ 
ናይ ሓንጎሎም ንጡፍ ኮይኑ ይጸንሕ። 
ኣብ መብዛሕትኡ እዋን፡ እቲ ዓብላሊ 
ክፍሊ ሓንጎል ኣብ ንጥፈታት ቋንቋን 
ናይ ምዝራብ ክእለትን እዩ ዝያዳ ጸላዊ 
ዝኸውን። 
 1 ካብ 10 የማኖት ከምኡ ድማ 1 

ካብ 3 ዓኼሎት ዓብላሊ ዝኾነ የማናይ 
ክፍሊ ሓንጎል ከም ዘለዎም መጽናዕትታት 
የረጋግጹ። ናይ ምዝራብ ዓቕሞም፡ ኣብ 
የማናይ ሸነኽ ናይ ሓንጎሎም ዝተቓነየ 
እዩ። 
ንሓንጎል ሸፊኑ ዝርከብ ዓጽምን ቲሹንንሓንጎል ሸፊኑ ዝርከብ ዓጽምን ቲሹን
ንሓንጎልና ሸፊኑ ዝርከብ ሽክና፡ ‘ክራንዩም’ 

(cranium) እዩ ዝበሃል። ‘ክራንዩም’ ኣካል 
ስርዓተ-ዓጽሚ ሰብነትና እዩ። ንሓንጎልና 
ካብ መጉዳእቲ ይከላኸለሉ። 
ኣብ መንጎ እዚ ሽክና ርእስን ሓንጎልን 

ስለስተ ቀጸላታት ቲሹ ኣለዉ። 
= ‘ዱራ ማተር’ (Dura mater):= ‘ዱራ ማተር’ (Dura mater):- እዚ 

ንምሉእ ሽክና ርእሲ ብውሽጣዊ ሸነኹ 
ሸፊኑ ዝርከብ ቲሹ እዩ። ተዓጻጺፉ 
ብምቛም ድማ፡ የማናይ ሸነኽ ሓንጎል ካብ 
ጸገማይ ሸነኽ ከም ዝፈላለ ይገብር። 
= ‘ኣራክኖይድ’ (Arachnoid):-= ‘ኣራክኖይድ’ (Arachnoid):- ማእከላይ 

ቀጸላ ናይ ሽፋን ሓንጎል ኮይኑ፡ ኣዝዩ 
ረቂቕ ብቐሊሉ ክብሳዕ ዝኽእል ቲሹ እዩ። 
ንመላእ ሓንጎል ሸፊኑ ድማ ይርከብ። 
= ‘ፒያ ማተር’ (Pia mater):- = ‘ፒያ ማተር’ (Pia mater):- ውሽጣዊ 

ኣገዳሲ ቀጸላ ናይ ሓንጎል እዩ። ኣብ ሓንጎል 
ደም ዘበጻጽሑ ነንኣሽቱ ሻምብቆታት ደም 
ዝሓዘ እዩ። 
ኣብ መንጎ ኣራክኖይድን ፒያ ማተርን 

ሃጓፍ ቦታ ኣሎ። እዚ ቦታ’ዚ ‘ሰረብሮስፒናል’ 
(cerebrospinal) ብዝተባህለ ፈሳሲ ዝመልአ 
እዩ። እዚ ከኣ፡ ናብ መትንታት ዓንዲ ሕቖ 
ዝፈስስ ፈሳሲ እዩ። 
ኣብ ወዲ-ሰብ ክንደይ ዝኣኽሉ ዋህዮታት ኣብ ወዲ-ሰብ ክንደይ ዝኣኽሉ ዋህዮታት 

ሓንጎል ኣለዉ?ሓንጎል ኣለዉ?
ክሳብ 100 ቢልዮን ዋህዮታት ኣብ 

ሓንጎልና ኣለዉ። እዞም ዋህዮታት እዚኦም 
‘ኒውሮን’ (neurons) ተባሂሎም ይጽውዑ። 
ቁጽሮም ውሑድ ይኹን’ምበር ‘ግሊኣል’ 
(Glial) ተባሂሎም ዝጽውዑ ዋህይታት 
እውን ኣለዉ።
ኒውሮንስ ብኤለክትሪካዊ ተዘዝታ 

ካብ መላእ ሰብነትና ሓበሬታ ይቕበሉን 
ይሰዱን። ‘ግሊኣል’ ድማ፡ ብስብሒ ወይ 
ብካልእ ሳብስታንስ ሓንጎልና ከይጉዳእ 
ይከላኸሉ። ብተወሳኺ፡ ንሓጎልና መኣዛ 
ይቕርቡ።



ሓዳስ   ኤርትራ

ምልክታምልክታምልክታምልክታምልክታምልክታምልክታምልክታ

ናጽነት ደስበለ - ሓበን ገብረኣምላኽ - ሳምራዊት መለስናጽነት ደስበለ - ሓበን ገብረኣምላኽ - ሳምራዊት መለስ

ብስም ወ/ሮ ሸውሃት እምባየ ዝተመዝገበ ናይ ናቕፋ ኮርፖረሽን ናይ ብርኪ 
ሰነድ ስለዝጠፈኣኒ፡ ረኺበዮ ወይ’ውን ብዕዳ ሒዘዮ ዝብል እንተሃልዩ፡ ኣብ 
ውሽጢ ሓደ ወርሒ ብቴሌፎን 07488719 ደዊሉ ይርከበኒ። እንተዘይኮይኑ፡ 
ካብ ዝምልከቶ መተካእታ ሰነድ ክወሃበኒ ክሓትት ምዃነይ እሕብር።

 ወ/ሮ ሸውሃት እምባየ

VACANCY ANNOUNCEMENT

Bisha Mining Share Company is inviting applicants for the 
following position for Bisha site project.

1.	 Position: Drill Rig Supervisor

Department: Mining
Number required: One (01)

 Primary Purpose
•	 Managing the Drill Rig Maintenance Section 

Main functions
•	 The Drill Rig Supervisor shall be responsible for scheduling, coor-

dinating and supervising the work of all Drill Rig Section mainte-
nance operatives, ensuring that all work is delivered safely on time 
and within budget along with managing equipment and materials 
required.

•	 This will involve ensuring that all Company and legal regulations are 
implemented, that all required documentation is completed as neces-
sary and recording daily work appropriately in accordance with the 
Department’s requirement.

TASK DESCRIPTION Expanded TO CORE PERFORMANCE 
AREAS 

•	 Ensuring maintenance and repairs of the Mining Drill Rigs is carried 
out in an efficient and effective way in order to minimize equipment 
downtime.

•	 Ensuring that routine and random equipment and work environment 
inspections are conducted to standard and documented accordingly 
to the stipulated Mine procedures.

•	 Assisting Section members in conducting failure analysis investi-
gation of reoccurring or unique failure for the purpose of avoiding 
repeated failure as well encouraging innovation and creativity.

•	 Leading in identifying and implementing cost saving initiatives 
within the Section.

•	 Ensuring that all Section personnel have job relevant training re-
quirements to carry out tasks assigned to them.

•	 Leading labor and materials management process in the Section to 
ensure efficient management of resources, thus, sustaining efficient 
labor utilization and avoiding parts run out.

•	 Ensuring that all work performed within the Section is documented 
according to the requirements of the HME Department CMMS sys-
tem.

•	 Ensuring that tasks are completed on time and within budget.
•	 Ensuring that all work is carried out according to standard operating 

procedures ensuring integrity of the equipment is guaranteed (equip-
ment reliability maintained) and personnel work in a safe environ-
ment.

•	 Ensuring that all Section personnel have job relevant training re-
quirements to carry out tasks assigned to them.

•	 Liaising on a daily basis with the Superintendent on the planning and 
execution of the Section tasks. 

•	 Assisting the Superintendent in driving the process of skills transfer 
to national employees by ensuring that the expats are allocated Na-
tional Technicians to coach and ensuring periodical review of perfor-
mance is conducted.

•	 Managing employee’s performance goals. Thus, setting clear goals, 
determining key job responsibilities, 

•	 identifying and using skills, coaching and giving continuous feed-
back, and providing an objective appraisal of performance for his 
subordinates. 

•	 Implementing Company requirements and legal regulations, paying 
specific attention to Health, Safety and Environmental legislation 
and quality

•	 Ensuring that all Section personnel have job relevant training re-
quirements to carry out tasks assigned to them.

UNIQUE REQUIREMENTS/OTHER INFORMATION
•	 Candidate must be physically fit.

•	 Candidate must be able to work under severe conditions such 
as heat, wind and dusty environments.

•	 Candidate must be able to work at heights (various kinds of 
vehicles).

Qualifications: Knowledge and 
Experience

•	 Minimum Technician 
certificate in Diesel Mechanic.
•	 Degree highly considered.

•	 5 - 8 years with 
HME Maintenance 
and repair of drill 
rigs in a mining 
environment. 
•	 CAT Drill 
experience essential
•	 At least 3 years in a 
supervisory role.

Technical Skills Behavioral Skills
•	 Basic Computer Knowledge
•	 Attention to detail,  Analytical 
skill
•	 Should have an understanding 
of hydraulic systems
•	 CAT Drill rig experience 
essential
•	 Planning, Report Writing

•	 Communication 
(English),  
Assertiveness
•	 Prioritizing skills & 
multi-skilling
•	 Ability to work 
towards strict 
deadlines
•	 High level of 
accuracy

General Information and other requirements:

•	 Place of Work: 	              Bisha.
•	 Salary:                               As per Company salary 

scale.
•	 Type of Contract:             Indefinite

Additional requirement for Nationals: 
•	 Having fulfilled his/her National Service obligation 

and provide evidence of release paper from the 
Ministry of Defense. 

•	 Present clearance paper from current/last employer.
•	 Testimonial documents to be attached (CV, work 

experience credentials, a copy of your National 
Identity Card etc.).

•	 Only shortlisted applicants will be considered as 
potential candidates for an interview.

•	 Application documents will not be returned to sender.
•	 All applications should be sent through the post office.
•	 Deadline for application: 10 days from the day of 

publication in the Newspaper.
Address:  Please mail your applications to:-
                     Bisha Mining Share Company, 
                     P. O. Box 4276 Asmara, Eritrea
Note to Eritrean applicants:  
                  Please send a copy of your application to:
                   1.   Aliens Employment permits Affairs,
                         P. O. Box 7940 
                         Asmara, Eritrea.
                   2.    Mineral Resources Management 
                          P. O. Box 272
                          Asmara, Eritrea

ስፖርትስፖርት
ሙሴ ገ/እግዚኣብሄርሙሴ ገ/እግዚኣብሄር

ስፖርትስፖርት
ሄኖክ፡ ሳልሳይ ኣትዩሓደ ካብ ብሉጻት ኣፍሪቃውያን ተቐዳደምቲ 

ዝኾነ ኤርትራዊ ሄኖክ ምሉእብርሃን፡ ትማሊ 
ኣብ ሳልሰይቲ መድረኽ ‘ዙር ሃይናን’ ሳልሳይ 
ኣትዩ።
  ካብተን ቀዳሞት ክልተ ናይ ሌጣ ጎልጎል 

መድረኻት ዓቐበታት ዘለዎ ዝተፈልየ ቅርጺ 
መሬት ዝነበራ ሳልሰይቲ መድረኽ፡ 181.3 
ኪሎሜተር እያ ሸፊና። ተቐዳዳማይ ቡርጉስ 
ኒውዚላንዳዊ ኣሮን ጌት ከኣ፡ ኣብ ኣጋ 
መወዳእታ ብዝገበሮ ዕዉት መጥቃዕቲ - 
ብ4 ሰዓት፡ 21 ደቒቕን 32 ካልኢትን ዕዉት 
መድረኽ ኮይኑ። 
  ድሒሪኡ ዝነበረት ጉጅለ ኣብ ዝገበረቶ 

ቅጽበታዊ ውድድር ድማ፡ ኮሎምብያዊ ኣባል 
ቲም መደሊን - ዊልማር ፓረደዝ፡ ንኹሎም 
ረቲዑ ሕንጻጽ ረጊጹ፣ ካልኣይ ደረጃ ሒዙ። 
ተቐዳዳማይ ኣስታና - ሄኖክ ምሉእብርሃን ከኣ፡ 
ሳልሳይ ደረጃ ሒዙ። ብዘይካ’ዚ፡ ኦሎምፒካዊ 
ተቐዳዳማይ ትረንጋኑ መርሃዊ ቅዱስ፡ 
ብተመሳሳሊ ፍልልይ መበል 11 ኣትዩ። ወዲ 
ጋንታኡ መትከል እዮብ ከኣ፡ 4 ደቒቕን 52 
ካልኢትን ድሒሩ መበል 52 ደረጃ ሒዙ 
ዛዚሙ።

ክረምታዊ ውድድር ግራስ ሩት ዞባ ማእከል ይቕጽል
ክረምታዊ ውድድር ኵዕሶ እግሪ ግራስ 

ሩት ዞባ ማእከል፡ ዝሓለፈ መዓልታት’ውን 
ኣብ ሰዓታት ቅድሚ ቀትሪ ቀጺሉ ነይሩ።
  በዚ መሰረት፡ ኣብ ቤት ትምህርቲ 

ባርካ ትሕቲ 17 ዓመት ደቂ ኣንስትዮ ኣብ 
ዘካየዳኦ ጸወታ፡ ፓራዲዞን ገጀረትን 2ብ2 
ክፈላለያ እንከለዋ፡ ኣኽርያ ንበሪኽ 2ብ1 
ስዒራታ። ብደቂ ተባዕትዮ ድማ፡ ሰምበል 

ንጎዳይፍ 4ብ3 ረቲዓታ። ኣብ ትሕቲ 
13 ዕድመ ደቂ ተባዕትዮ፡ ዕዳጋ ሓሙስ 
ንሰምበል 2ብ0፡ ጎዳያፍ ንኣኽርያ 1ብ0 
ስዒረናአን።
  ኣብ ቤ/ት ቀይሕ ባሕሪ፡ ትሕቲ 13 

ዓመት ደቂ ኣንስትዮ ተጻዊተን ነይረን። 
ጸጸራት ከኣ፡ ንቲራቮሎ 8ብ1 ስዒራታ። ኣብ 
ናይ ትሕቲ 15 ዓመት ደቂ ኣንስትዮ ድማ፡ 

ገጀረት ንጸጸራት 5ብ1፡ ናይ ትሕቲ 17 
ዓመት ደቂ ተባዕትዮ፡ ገጀረት ንበሪኽ 1ብ0፡ 
ቲራቮሎ ንጸጸራት 3ብ2 ስዒረናአን። 
  ኣብ መዓስከር ደንደን፡ ትሕቲ 17 

ዓመት ደቂ ተባዕትዮ ተጻዊቶም ነይሮም። 
ፓራዲዞ ንኣርባዕተ ኣስመራ 5ብ1፡ ገዛ ባንዳ 
ንጋላነፍሒ 3ብ1፡ ኣብ ናይ ትሕቲ 13 
ዓመት ደቂ ኣንስትዮ ፓራዲዞ ንኣርባዕተ 
ኣስመራ 4ብ0፡ ጎዳይፍ ንኣኽርያ 2ብ0፡ 
ናይ ደቂ ተባዕትዮ ድማ፡ ገዛ ባንዳን 
ፓራዲዞን 0ብ0 ክፈላለያ እንከለዋ፡ ኣርባዕተ 
ኣስመራ ንጋላ ነፍሒ 6ብ3 ረቲዓታ።
  ብዘይካ’ዚ፡ ኣብ ኣስመራ ሓፈሻዊ ትሕቲ 

13 ዓመት ደቂ ተባዕትዮ ተጻዊቶም። ማይ 
ተመናይ ንኣባሻውል 5ብ1 ክትስዕራ እንከላ፡ 
ማእከል ከተማን ሰረጀቓን 1ብ1 ተፈላልየን። 
ኣብ ትሕቲ 15 ደቂ ተባዕትዮ፡ ማእከል 
ከተማ ንኣባሻውል 5ብ1፡ ናይ ትሕቲ 
17 ደቂ ተባዕትዮ ድማ፡ ማይ ተመናይ 
ንኣባሻውል 3ብ0፡ ሰረጀቓ ንማእከል ከተማ 
3ብ2 ከም ዝሰዓረአን፡ ህዝባዊ ርክባት ናይ’ቲ 
ውድድር ሓቢራ።

ሄኖክ ምሉእብርሃን - ብየማን ጸግዒ ዘሎ
  በዚ ውጽኢት፡ ብጫ ማልያ ኣሮን - ብ10 

ሰዓት፡ 30 ደቒቕን 02 ካልኢትን ለቢስዋ ኣሎ። 
ዊልማር፡ 18 ካልኢታት ተፈንቲቱ እንክስዕቦ፡ 

ብቕድሚ ትማሊ መበል 54 ዝነበረ ሄኖክ፡ 20 
ካልኢታት ድሒሩ ናብ ሳልሳይ ደረጃ ሓዂሩ 
ኣሎ። መርሃዊ፡ 24 ካልኢት ድሒሩ ካብ ዝነበሮ 

ተርታ 10 ደረጃታት ኣመሓይሹ ሻዱሻይ 
ተሰሪዑ ኣሎ። መትከል ከኣ፡ ብ5 ደቒቕን 10 
ካልኢትን ድሒሩ መበል 49 ይርከብ።

  ንናይ ነጥቢ ቀጠልያ ማልያ’ውን ተቐቢልዋ 
ዘሎ ኣሮን፡ ብ34 ነጥቢ ይመርሕ። ሄኖክ፡ ብ23 
ነጥቢ ሓሙሻይ፡ መርሃዊ ብ18 ነጥቢ ሻውዓይ 
ተርታ ሒዞም ኣለዉ። 
  ዙር ሃይናን፡ ሎሚ ዓርቢ ሰለስተ ፈተንቲ 

ናይ ሓደ ካታጎሪ ዓቐበታት ብዘለዋ ራብዐይቲ 
መድረኽ ክቕጽል እዩ። 151.3 ኪሎሜተር 
ድማ ክሽፍን እዩ። 
  ብዘይካ’ዚ፡ ተቐዳዳማይ ኢንተርማርች 

ኦሎምፒካዊ ተቐዳዳማይ ቢንያም ግርማይ፡ 
ትማሊ ኣብ ናይ ውልቂ ናይ ግዜ ውድድር 
(ክሮኖሜተር) ዙር ረነዊ፡ ካብ ዕዉት 2 ደቒቕን 
13 ካልኢትን ድሒሩ መበል 131 ደረጃ 
ሒዙ። እዚ ውድድር፡ ሎሚ 185.5 ኪሎሜተር 
ብእትሽፍን ሳልሰይቲ መድረኽ ክቕጽል እዩ።
  እዚ ከምዚ’ሉ እንከሎ፡ ተቐዳደምቲ ክለብ 

ኢስታንቡል በዩከሰሂር - ናትናኤል ብርሃነን 
ጴጥሮስ መንግስን፡ ከምኡ’ውን ኣባል ባይክ 
አይድ ዳዊት የማነ፡ ሎሚ ኣብ ዝጅምር ዙር 
ሮዝ ሳልቫሺን ክወዳደሩ እዮም። ናይ 2.2 
መለክዒ ዘለዎ እዚ ኣብ ቱርኪ ዝካየድ 
ውድድር፡ ኣርባዕተ መድረኻት ኣለዎ። ጽቡቕ 
ዕድል ንተቐዳደምትና።

ትሪፐር፡ ካብ ኣህጉራዊ ጸወታ ጥሮታ ወጺኡ
እንግሊዛዊ ተጻዋታይ ክለብ ኒውካስል - ኬራን ትሪፐር፡ ካብ ኣህጉራዊ ግጥማት ጥሮታ ምውጽኡ 

ትማሊ ኣፍሊጡ።
  ብናይ ኢንስታግራም ሕሳቡ ኣቢሉ ከምዝተፋነወ ዘፍለጠ ትሪፐር፡ “ንሃገረይ 54 ግጥማት ክጻወተላ 

ሓሲበ ኣይፈልጥን። ንሃገረይ ኣብ ኣርባዕተ ዓበይቲ ውድድራት ምውካለይ፡ ሓደ ካብ ዓበይቲ ክብሪታት 
ናይ ሂወተይ እዩ። ንኣሰልጠኒ ጋረዝ ሳውዝጌት፡ ንደቂ ጋንታይን ንኹሎም ስታፍ እዛ ጋንታን አመስግን። 
ንሓዲሽ ኣሰልጣኒ ሊ ካርስለይ፡ መሳርሕቱን ነዛ ጋንታን ድማ፡ ጽቡቕ ዕድል እምነየሎም።” ኢሉ። 
  እዚ ወዲ 33 ዓመት ተኸላኻሊ፡ ኣብ ዘመነ መሪሕነት ሳውዝጌት፡ ዓቢ ተራ ከምዝተጻወተ ይግለጽ። 

ድሕሪ ዋንጫ ኤውሮጳ 2024 መዝነቱ ዘረከበ ሳውዝጌት ድማ፡ ነዚ ወዲ ሃገሩ ተጻዋታይ “ተቓላሳይ” 
ክብል ይገልጾ ነይሩ። 
  ብመንጽሩ፡ ብምውጻእ እዚ ኣብ ጸጋማይ ክንፊ ምክልኻል’ውን ዝስለፍ ምኵር ተጻዋታይ፡ ንግዝያዊ 

ዓላሚ ሊ ካርስለይ ዋሕዲ ምርጫ ዓይነታውያን ተጻወትቲ ከጋጥሞ ከምዝኽእል ይግለጽ። ኣብቲ ቦታ 
ቀዳማይ ምርጫ ክኸውን ዝኽእል ዝነበረ ሉክ ሻው ብሰንኪ መጉዳእቲ ካብ ጸወታ ርሒቑ ብምህላዉ 
ከኣ፡ እቲ ቦታ ዓቢ ሃጓፍ ኣጋጢምዎ ምህላዉ ይግለጽ። ሊ፡ ትማሊ ኣብ ኔሽንስ ሊግ ዝጻወቱሉ ተጻወትቲ 
ኣብ ዝመረጸሉ፡ ንተኸላኻሊ ቸልሲ ለቪ ኮልዊል መሪጽዎ ምስ ምህላዉ ከኣ፡ ኣብቲ ቦታ ክስለፍ ትጽቢት 
ይግበር።
  ካብ 2017 ጀሚሩ ንሸውዓተ ዓመታት ማልያ ሃገሩ ለቢሱ ኣብ 54 ግጥማት ዝተጻወተ ትሪፐር፡ ኣብ 

ፍርቂ ፍጻመ ዋንጫ ዓለም 2018፡ ንክሮኤሽያ ዘመዝገበላ ብልጽቲ ፍጹም ቅላዕ ከኣ፡ እንኮን ተዘካሪትን 
ሸቶኡ እያ።

ቦርንማውዝ፡ ንኬፓ ኣፈሪማቶ
ቦርንማውዝ፡ ንሓላዊ ልዳት ቸልሲ ኬፓ ኣሪዛባላጋ፡ ነዛ ወቕቲ ብልቓሕ ንኸተጻውቶ 

ኣፈሪማቶ።
  ኣብ 2018 ካብ ኣትለቲክ ቢልባኦ ብ71 ሚልዮን ፓውንድ ካብ ቸልሲ ዝተሰጋገረ 

ኬፓ፡ ዋላ’ኳ ኣብተን ቀዳሞት ዓመታት ቀዋሚ ሓላዊ ልዳት እንተነበረ፡ ቀስ ብቐስ ግና፡ 
ቦታኡ ክምንጠልን ዝስለፈሉ ደቓይቕ ክውሕድን ተገዲዱ እዩ። ዝሓለፈ ዓመት ከኣ፡ 
ብልቓሕ ናብ ሪያል ማድሪድ ተሰጋጊሩ ተጻዊቱ ነይሩ። ማድሪድ፡ ቀዳማይ ሓላዊ ልዳታ 
ቲቦት ካርቱዋ፡ ኣብ ምጅማር እታ ወቕቲ ብሰሪ ዘጋጠሞ ከቢድ መጉዳእቲ ንዓመት 
ምሉእ ከምዘይትጥቀመሉ ድሕሪ ምፍላጣ እያ፡ ንኬፓ ኣፈሪማቶ ነይራ።
  እንተኾነ፡ ኣብዛ ክለብ’ውን ቀጻሊ ክስለፍ ኣይከኣለን። ካርሎ ኣንቸሎቲ፡ ልዕሊኡ 

ንዩክረይናዊ ሓላዊ ማዕጾ ሉኒን የቐድም ምንባሩ ይዝከር። ኣብ 20 ዝተፈላለዩ ግጥማት 
ተሰሊፉ ዋንጫ ላ’ሊጋን ሻምፕዮንስ ሊግን ተዓዊቱ ግና፡ ናብ ቸልሲ ተመሊሱ።
  ኬፓ፡ ናብዛ እንግሊዛዊት ክለብ ኣብ ዝተመልሰሉ’ውን፡ ቦታኡ ውሑስ ከምዘይኮነን 

ኣብ ትሕቲ ሓዲሽ ኣሰልጣኒ ኢንዞ ማረስካ ቀጻሊ ዕድል ከምዘይረክብን ተገንዚቡ እዩ። 
ብዓቢኡ፡ ምስቶም ካብ ቀዳመይቲ ጋንታ ወጺኦም በይኖም ዝለማመዱ ዘለዉ 14 
ተጻወትቲ ብምንባሩ፡ ዝሓሸ ዕድል ክረኽበላ ናብ ዝኽእል ክለብ ክሰጋገር ከምዝኽእል 
ክግለጽ ጸኒሑ እዩ። በዚ ከኣ፡ ቅድሚ ክልተ መዓልቲ ምዕጻው መስኮት ምስግጋር፡ ናብ 
ቦርንማውዝ ብልቓሕ ተሰጋጊሩ ኣሎ። 
  ብዝተሰጋገረሉ መጠን ገንዘብ ዝኸበረ ሓላዊ ልዳት ዓለም ዝኾነ ኬፓ፡ ኣብዛ ሰሙን 

ነቲ ኣብ 2025 ዘብቅዕ ውዕሉ ብሓንቲ ዓመት ኣናዊሕዎ እዩ። በዚ ዝፈረሞ ውዕል 
ድማ፡ ቸልሲ፡ ኣብ ክራማት 2025 ብናጻ ንኸይትኸስሮ ዝነበራ ስግኣት ቀንጢጡላ እዩ።
  እዚ ከምዚ’ሉ እንከሎ፡ ካልእ ሓላዊ ማዕጾ ቸልሲ ጆርጅ ፐትሮቪች፡ ብልቓሕ ናብ 

ፈረንሳዊት ክለብ ስትራስቦርግ ተሰጋጊሩ። ሓለውቲ ልዳት ሮበርቶ ሳንቸዝን ፊሊፕ 
ጆርገንሰንን፡ ቀዳማይን ካልኣይን ምርጫ ኢንዞ ማረስካ እዮም።

ስፖርታዊ ውድድር እዚ 
ማእከል ጽባሕ ክዛዘም እዩ

ንኣስታት ሰለስተ ኣዋርሕ ክካየድ ዝጸንሐ ስፖርታዊ ውድድር እዚ 
ማእከል፡ ጽባሕ ቀዳም ክዛዘም እዩ።
 እዚ ቅነ ውድድር፡ ጋንታታት ኵዕሶ እግሪ ደቂ ተባዕትዮ ጽንዓትን 

ዛራን፡ ሰዓት 9፡00 ቅ.ቀ ብዘካይዳኦ ናይ ፍጻመ ጸወታ እዩ ክዛዘም።

መደብ ጸወታ
ሎሚሎሚ
ሰሪ’ኣ

ኢንተር ሚላን - ኣታላንታ 
9፡45 ምሸት

ማክቶሚናይ፡ ናብ ናፖሊ ግዒዙ

 
ኣከፋፋሊ ማን ዩናይትድ ስኮት 

ማክቶሚናይ፡ ናብ ኢጣልያዊት ክለብ ናፖሊ 
ንምጽምባር ትማሊ ናብ ኢጣልያ ኣቕኒዑ።
  ኣብ ከተማ ናፕለስ ምስ በጽሐ ኣማኢት 

ደገፍቲ ተረኺቦም ዝተቐበልዎ ማክቶሚናይ፡ 
ብ25.2 ሚልዮን ፓውንድ (30 ሚልዮን ዩሮ) 
ከምዝተሰጋገረ እዩ ዝግለጽ። በዚ መስርሕ 
ከኣ፡ ሓደ ካብቶም ናይ ኩሉ ግዜ ዝኸበሩ 
ስኮትላንዳውያን ተጻወትቲ ክኸውን እዩ።
  ብኣንቶኒዮ ኮንተ እትእለ ዘላ ናፖሊ፡ 

ንካልእ ስኮትላንዳዊ ኣከፋፋሊ ክለብ 
ብራይተን - ቢሊ ጊልሞር ከተፈርሞ ኣብ 
ተስፋ ከምዘላ’ውን ይሕበር። እዛ ጋንታ፡ 
ኣስታት 12 ሚልዮን ፓውንድ ክትከፍለሉ 
ድማ ትጽቢት ይግበር።
  ምውጻእ ማክቶሚናይ፡ ነታ ንማኑኤል 

ኡጋርተ ካብ ፒኤስጂ ከተፈርሞ ምዃና 
ርጉጽ ኮይኑ ዘሎ ማን ዩናይትድ፡ ፋይናንስያዊ 
ሓገዝ ዝህብ እዩ። 
 እዚ ከምዚ’ሉ እንከሎ፡ ኣብ ቸልሲ 

ዘይዕዉት ግዜ ድሕሪ ምሕላፉ ክልተ ግዜ 
ብልቓሕ ኣብ ኢጣልያ ምስ ኢንተር ሚላንን 
ሮማን ዝተጻወተ ሮመሉ ሉካኩ፡ ትማሊ 
ብቐዋሚ ምስ ናፖሊ ተጸምቢሩ።
  እዚ ቤልጅዩማዊ፡ ብ25 ሚልዮን 

ፓውንድ (30 ሚልዮን ዩሮ) እዩ፡ ናብ’ቲ 
መባልዕቱ ዝኾነ ሰሪ’ኣ ተመሊሱ ዘሎ። ምስቲ 
ኣብ ኢንተር ሚላን ዓላሚኡ ዝነበረ ኣንቶንዮ 

ኮንተ ድማ፡ ዳግማይ 
ተጸምቢሩ ኣሎ። እዚ 
ወዲ 31 ዓርሞሽሽ 
ኣጥቃዓይ፡ ናይ ሰለስተ 
ዓመታት ውዕል ፈሪሙ 
ኣሎ። 
  ምምጻእ ሉካኩ፡ 

ንቪክቶር ኦሲመን ማዕጾ 
ዘርሑ ምዃኑ ይሕበር። 
ካብ ናፖሊ ክወጽእ 

ድሌት ከምዘለዎ ዝግለጽ ኦሲመን፡ ብቸልሲ 
ተባሂጉ ዘሎ ናይጀርያዊ ኣጥቃዓይ እዩ።

ሉካኩ፡ ደጊሙ ናብ ኢጣልያ . . .ሉካኩ፡ ደጊሙ ናብ ኢጣልያ . . .

ዜና ወጻኢዜና ወጻኢዜና ወጻኢዜና ወጻኢ
ሸዊት ተኽለሸዊት ተኽለ

ዜና ወጻኢዜና ወጻኢዜና ወጻኢዜና ወጻኢ
ሸዊት ተኽለሸዊት ተኽለ

ቀይሕ-ባሕሪ - ሑቲ ናይ ‘ምድሓን’ ስርሒት ክካየድ ተሰማሚዑየመናዊ ዕጡቕ ጒጅለ ሑቲ፡ ዝሓለፈ 
ሰሙን ኣብ ቀይሕ ባሕሪ ብኣባላቱ 
ንዝተሃርመት ነዳዲ ዝጸዓነት መርከብ 
ግሪኽ ናይ ምድሓን ስርሒት ክካየድ 
ከምዝተሰማምዐ፡ ኣፈኛ ናይ’ቲ ጒጅለ 
ገሊጹ።
ኣብ ሊባኖስ ብዝመደበሩ ብሑቲ 

ዝመሓደር ቴለቪዥን ‘ኣል-ማሲራህ’ 
ዝተመሓላለፈ መግለጺ ከምዘመልከቶ፡ 
እቲ ስምምዕ - ምስ ኣምባሳደራት ሕብረት 
ኤውሮጳ ኣብ ማስካት - ዖማን ድሕሪ 
ዝተኻየደ ዝርርብ እዩ ተበጺሑ።
ብላሕኲ ነዳዲ ብከላ ከባቢ ከይስዕብ 

ተሰጊኡ ኣብ ዘለወሉ እዋን ድማ እዩ - 
ዝግለጽ ዘሎ።

እታ 150 ሽሕ ቶን ዘይተጻረየ ነዳዲ 
ዝጸዓነት መርከብ፡ ሑቲ ካብ ዝቈጻጸራ 
ወደባዊት ከተማ የመን - ሑደይዳ፡ 

ተደጋጋሚ መጥቃዕቲ ምስ ዘነባ - ካብ 
23 ነሓሰ ኣትሒዛ ትነድድ ከምዘላ 
ይሕበር። 

ሑቲ፡ ኣብ ልዕሊ’ታ መርከብ 
ንዝተፈጸመ መጥቃዕቲ ምሉእ ሓላፍነት 
ከምዝወሰደሉ እውን ይዝከር።
ብመሰረት መግለጺ ሑቲ፡ እቲ 

መጥቃዕቲ ብሓያሎ ጀላቡ፡ ባለስቲካዊ 
ሚሳይላትን ሰብ-ኣልቦ ነፈርቲን ዝተፈጸመ 
እዩ።

ዕጡቕ ጒጅለ ሑቲ፡ ካብ ሕዳር 2023 
ጀሚሩ ኣብ ወሽመጥ ቓዛ ንዝርከቡ 
ፍሊስጤማውያን ዘለዎ ደገፍ ንምግላጽ፡ 
ኣብ ቀይሕ ባሕርን ወሽመጥ ዓደንን ምስ 
መንግስቲ እስራኤል ምትእስሳር ኣለወን 
ዝበለን ናይ ጽዕነት መራኽብ ዒላማ 
ክገብር ምጽንሑ ይፍለጥ።

መንግስቲ ሩስያ፡ 92 
ኣመሪካውያን ኣጊዱ

መንግስቲ ሩስያ፡ 92 ሰብ-መዚን ውልቀ-
ሰባትን ኣመሪካ ናብ ሃገሩ ከይኣትዉ 
ከምዝኣገደ ተገሊጹ።
እቲ ስጒምቲ፡ መልሰ-ግብሪ ናይ’ቲ 

ምምሕዳር ፕረዚደንት ጆ ባይደን 
ኣብ ዝሓለፈ ቀረባ መዓልታት፡ ኣብ 
ልዕሊ ውሱናት ሩስያውያን ሰብ-መዚን 
ኩባንያታትን ዘጽደቖ እገዳ ምዃኑ 
ተሓቢሩ።
እቶም ተኣጊዶም ዘለዉ ኣመሪካውያን፡ 

ሰብ-መዚ ጸጥታ፡ ኣካየድቲ ወተሃደራውያን 
ኩባንያታትን ጋዜጠኛታትን ከምዘጠቓልሉ፡ 
መንግስቲ ሩስያ ኣፍሊጡ።
ኣመሪካ፡ ኣብ ልዕሊኣ ተጻባኢ ስጒምቲ 

ምስ እትቕጽሎ - ተመጣጣኒ ምላሽ 
ንምሃብ ድሕር ከምዘይትብል እያ ሩስያ 
ኣጠንቂቓ ዘላ።
ኣመሪካን ሩስያን፡ ሓድሕዳዊ ናይ 

ምእጋድ ስጒምቲ ክወስዳ - እዚ ናይ 
ፈለማ ከምዘይኮነ ጸብጻባት የረድኡ።

“ምዕጻው መዐደኒ ቦታታት ገበን እዩ” ቀ/ሚ ሊብያ
ቀዳማይ ሚኒስተር ሊብያ ዓብዱል-ሓመድ 

ድበይባህ፡ ኣብ ዝሓለፈ እዋን ብሰበ-ስልጣን 
ምብራቓዊ ክፋል ሊብያ ዝተወስደ መዐደኒ 
ቦታታትን ወደባትን ናይ ምዕጻው ስጒምቲ፡ 
ብሕጊ ዘቕጽዕ ገበን ምዃኑ ገሊጹ።
እቲ ቀዳማይ ሚኒስተር ነዚ ዝገለጸ፡ ምስ 

ምክትል ፍልይቲ ተጸዋዒት ውድብ 
ሕቡራት ሃገራት ኣብ ሊብያ - ስቴፋኒ ኩሪ 
ኣብ ዝገበሮ ርክብ እዩ።
ኣብ’ቲ ርክብ፡ ድበይባህ ምስ ሕቡራት 

ሃገራት ምትሕብባርን ኣገዳስነቱ ምግንዛብን፡ 
እዋናውያን ቅልውላዋት ንምብዳህ ሓጋዚ 

ምዃኑ ድሕሪ ምግላጽ፡ ኣብ’ዚ መዳይ’ዚ 
ደገፍ ማሕበረ-ሰብ ዓለም ከምዘድሊ 
ኣስሚሩሉ።
ድበይባህ ወሲኹ፡ ኣብ ምዕጻው እቲ ናይ 

ዕደና ቦታታት ዝተዋፈሩ ሰባት፡ ብሕጊ 
ክሕተቱ ዝግባእ ምዃኑ ኣገንዚቡ። 
ኣብ ምብራቓዊ ሸነኽ ዝመደበሩ 

መንግስቲ ሊብያ፡ ዝሓለፈ ሰኑይ ኣብ ትሕቲ 
ቁጽጽሩ ንዝርከብ ናይ መዐደኒ ቦታታትን 
ወደባትን ከምዝዓጸዎ ኣፍሊጡ እዩ።
ሊብያ፡ ድሕሪ ምእላይ ፕረዚደንት 

ሙዓመር ቀዛፊ ካብ 2011 ጀሚራ፡ 
ኣብ መንጎ ክልተ ቀንዲ ተቐናቐንቲ 
ምምሕዳራት ተኸፋፊላ ከምዘላ ዝፍለጥ 
ኮይኑ፡ ምብራቓዊ ክፋል’ታ ሃገር ብባይቶ 
ወከልቲ ህዝቢ ብዝድገፍ መንግስቲ 
ይመሓደር፣ ምዕራባዊ ክፋል እታ ሃገር 
ድማ፡ ብቤት-ምኽሪ ፕረዚደንትነት 
ዝድገፍ ኣብ ትሪፖሊ ብዝርከብ መንግስቲ 
ይመሓደር።

ቓዛ - መኪና ፕሮግራም መግቢ ዓለም ተዂሲ ተፈንዩላ
ውድብ ፕሮግራም መግቢ ዓለም፡ ኣብ 

ምዕዳል ረድኤት ኣብ ወሽመጥ ቓዛ 
ንዝርከቡ ፍሊስጤማውያን ኣብ ልዕሊ 

መኪና - ብሓይልታት እስራኤል 
መጥቃዕቲ ከምእተፈጸማ ኣረዲኡ።
ፕሮግራም መግቢ ዓለም፡ ንሰበ-ስልጣን 

እስራኤልን ኩሎም ኣብ ኲናት ቓዛ 
ዝሳተፉ ዘለዉ ወገናትን፡ ድሕነት ኩሎም 
ሰራሕተኛታት ረድኤት ኣብ ቓዛ 
ከውሕሱ ጸዊዑ።
ኲናት ቓዛ ካብ ዝጅምር ንደሓር፡ 

ኣብ ልዕሊ መካይን ፕሮግራም መግቢ 
ዓለም ከም’ዚ ዓይነት ተርእዮ ከጋጥም 
ናይ መጀመርታ ከምዘይኮነ ዝገለጸ እቲ 
ውድብ፡ ኣብ ልዕሊ ኣድላዪ ፍቓድ 
ዘማልአት መኪና ኣብ ጥቓ መፈተሺ 
ነቑጣ ብቐጥታ ጥይት ክትኮስ ግን - እዚ 
ንፈለማ እዋን ምዃኑ ኣረዲኡ።

ቤት-ፍርዲ ብራዚል፡ ንኩባንያ 
‘ኤክስ’ ክእግድ ምዃኑ ኣጠንቂቑ
ላዕለዋይ ቤት-ፍርዲ ብራዚል፡ ወናኒ 

ኩባንያ ማሕበራዊ መራኸቢ ‘ኤክስ’ 
ቢልዮነር ኤሎን ማስክ፡ ኣብ ውሽጢ 24 
ሰዓታት ኣብ ብራዚል 
ሕጋዊ ወኪል 
እንተዘይሸይሙ፡ ነቲ 
ማሕበራዊ መራኸቢ 
ክእግዶ ምዃኑ 
ኣጠንቂቑ።
እቲ ቤት-ፍርዲ 

ዝሓለፈ ረቡዕ ኣብ 
ዝሃቦ ትእዛዝ፡ ሕጋዊ 
ወኪል ዘይምሻም 
ንጥፈታት ናይ’ቲ 
ማሕበራዊ መራኸቢታት ምቁራጽ ከስዕብ 
ከምዝኽእል ገሊጹ።
ዳኛ እቲ ቤት-ፍርዲ ዲ ሞራስ፡ ኣብ 

ዝሓለፈ ዓመታት - ናይ ደገፍቲ 
ፕረዚደንት ብራዚል-ነበር ጃየር ቦልሶናሮ 
ዝርከቦ ልዕሊ 100 ናይ ‘ኤክስ’ ሕሳባት 
ክቋረጽ ኣዚዙ ምንባሩ ይዝከር።
ኤሎን ማስክ፡ ንገለ ናይ ኤክስ ሕሳባት 

ክዓጹ ዝተዋህቦ ትእዛዝ ከምዘየኽበረ ዝገለጸ 
ላዕለዋይ ቤት-ፍርዲ ብራዚል፡ ኣብ ዝሓለፈ 
ወርሒ ሚያዝያ እውን እንተኾነ፡ እቲ 
ብዓል-ሃብቲ ንልኡላውነት ብራዚል ይግህስ 

እትነጥፍ መኪናኡ ተዂሲ ድሕሪ 
ምፍናዉ፡ ተወሳኺ ሓበሬታ ክሳብ 
ዝወጽእ ሰራሕተኛታቱ ምንቅስቓሳቶም 
ደው ከብሉ ምዃኖም ኣፍሊጡ።
እቲ ተዂሲ፡ እስራኤል ካብ እትቆጻጸሮ 

ናይ ጸጥታ ነቚጣ ሜትሮታት ጥራይ 
ርሒቑ ካብ ዝርከብ ከባቢ ከምእተፈነወ 
እዩ ዝሕበር።
ኣብ’ታ መኪና ኣብ ዝነበሩ ኣባላት ዝኾነ 

ጉድኣት ከምዘይወረደ፡ ፕሮግራም መግቢ 
ዓለም ሓቢሩ ኣሎ።
ኣፈኛ ውድብ ሕቡራት ሃገራት 

ስቲፈይን ዱጃሪክ ኣብ ኒው-ዮርክ 
ንጋዜጠኛታት ኣብ ዝሃቦ ሓበሬታ፡ እታ 
ሰብኣዊ ሓገዛት ኣብ ምዕዳል እትነጥፍ 

ከምዘሎን ግጉይ ሓበሬታ ኣብ ምዝርጋሕ 
ይነጥፍ ምህላዉን ከሲሱ።
ኩባንያ ኤክስ፡ ዳኛ ላዕለዋይ ቤት-

ፍርዲ ብራዚል ደ ሞራስ ንሓደ ካብ 
ሕጋውያን ወከልቲ ናይ’ቲ ኩባንያ፡ 
ቤት-ፍርዲ ብራዚል ዘመሓላለፎ 
ትእዛዝ እንተዘይኣኽቢሩ ክእሰር ምዃኑ 
ከምዘፈራርሖ ብምግላጽ፡ ኣብ መጀመርታ 
ናይ’ዚ ወርሒ’ዚ ንጥፈታቱ ኣብ ብራዚል 
ከቋርጽ ምዃኑ ሓቢሩ ነይሩ።
ይዂን’ምበር፡ ላዕለዋይ ቤት-ፍርዲ 

ብራዚል ኣብ’ቲ እዋን’ቲ - ብዛዕባ እቲ 
ኩባንያ ኤክስ ዘቕረቦ ክሲ ዝኾነ ርእይቶ 
ኣይሃበን።

ሎሚ ኣብ ERI-TV 
ሰዓት	 መደብ

12፡00	  ሃገራዊ መዝሙር
12፡02	  ዘዋሪት ካመራ
12፡30	  ዜና ትግርኛ
12፡50	  ዜና ስፖርት
12፡55	  ማህደር
13፡30	  ዜና ዓረብ
13፡45	  ሄሎ ደባይዋ
15፡30	  ድራማ
16፡20	  ሞዛይክ 1ይ ክፋል
17፡00	  ዜና ትግርኛ
17፡15	  ድራማ
17፡30	  ዜና ዓረብ
17፡45	  ሞዛይክ 2ይ ክፋል
19፡25	  እትመት
20፡00	  ዜና ትግረ
20፡15	   ቴራብ   
21፡00	  ዜና ትግርኛ
21፡25	  ተኸታታሊት ፊልም ዋልታ 
        ሓርማዝ
22፡00	  ዜና ዓረብ
22፡15	  ዓለም ስነ-ጥበብ
22፡30	 ዜና እንግሊዝ
22፡40	 እንዳ ዝማም

